ТАШ КЕЗЕРtc "ТАШ КЕЗЕР"
Таш кезерим кӧстӧри

Тазырайып не кӧрӧт?

Таҥды, Тӧбӧт jолдорын

Такып ойто ол ӧдӧт?

Таш эринин кымынып,

Та нени ол jажырат?

Албатызын jылыйтып,

Ак jалаҥда тым турат.

Таш колында — таш чӧӧчӧй

Та канча чакка тудулган.

Таш кынында — таш кылыш

Та канча ӧйгӧ тымыган?

Таш кӧксинде таш jӱрек

Та кажы чакта согулган?

Тамырымда тамчы кан

Та айса оноҥ таркаган?

Таш эрини ачылбас,

Таш jӱреги согулбас.

О, албатым, кандый ас,

Бойын да ол корыбас.

Jӱрегим, ой, не сыстайт?

Jӱс jылдарды эбиртип,

Кезер таштыҥ jанында

Келер ӧйди эзедип?

Таш jӱректӱ улустар

Такылдада баскылайт.

Таш санаазы кату, соок,

Тазыражып тургулайт.

Таш кардын толтырып,

Тату олор уйуктайт.

Таш jӱреги jайнулу,

Та качан да согулбайт.

Таш та кезердиҥ сӧстӧри

Таш бичиктеҥ томылат.

Таш кӧстӧри мӧлтӱреп,

Jылу тамчы айланат.

Олор учун булуттар

Jылу jайда ыйлажат.

Олор учун jалкындар

От ӱлдӱле чабыжат.

Таш кезерим кӧстӧри 

Тармылу не тумантыйт?

Айса поэттиҥ сӧзинеҥ
Таш jӱреги jажыксыйт?

1989  j. февраль ай
ӱЧ МУШКЕТЕРtc "ӱЧ МУШКЕТЕР"
ӱргӱлjиге ӧлбӧйтӧн

ӱч мушкетер кайда не?

ӱзӱлбес нак бирлигин

ӱзер ченелте келди не?

Канду, каралу керекти

Калапту эрлер jеҥди не?

Ак-jарыктыҥ ӱстинде

Агару чынды тапты не?

Кӧкип, ойноп, jаҥарлап,

Кӧпти олор билген бе?

Тӱбекте jӱрген наjызын

Тӱҥей аргадап алган ба?

Чертӱ берген кылыштар

Айса татап калган ба?

Ийде-кӱчтеҥ jалтанып,

Истери кадып барган ба?

ӱч мушкетер кайда не?

ӱндери чек угулбайт.

ӱзеҥилер шыҥырап,

ӱлдӱлери чагылбайт...

Азыйда ӱч нӧкӧрди

Мушкетерлор дежетен.

Карыкпас, недеҥ де jалтанбас,

Калапту ла jӱретен...

Jаҥыс айактаҥ аш ичип,

Jарjаҥдажып туратан.

Тӱбекке бирӱзи тӱшкежин,

Тӱҥей ле корып алатан.

Арамис — jалакай Эркемен,

Адыҥ кайда арыды?

Кандый шибее-замокто

Кару наjылар ундылды?

д‘Артаньян ошкош Лазарь,

Англияга бардыҥ ба?

Айса Москва jуугында

Марияны таптыҥ ба?

Мушкетер jамыҥ таштайла,

Музыкант болуп калдыҥ ба?

До-ре-мини кожоҥдоп,

Тондошкада jӱрӱҥ бе?..

ӱргӱлjиге ырашпас

ӱч мушкетер эм кайда?

Качалаҥга туттырбас

Кайран уулдар та кайда?

Аттарыстыҥ тибирти

Торгылган эди кырларга.

Айткан бистиҥ сӧзибис

Jарайтан эди кыстарга.

Jалама эмес, чачактар

Jайылган эди бир тушта.

Салкын бийеге айланып,

Салган эдис jыргалда.

Кара санаалу немениҥ
Каткырган эдис jӱзине.

Ачу да болзо, jӱрӱмниҥ
Кӧргӧн эдис кӧзине.

Эмди бис кайтканыс?

Эй, уксагар, наjылар!

Jамыга эмес, салымга

Сӱӱнип jӱреек, улустар!

Аттарысты ээртейле,

Ак-jарыкла баралы.

Тӱбектеҥ айрып алзын деп,

Кем де бисти сакыды.

д‘Артаньян, кару Арамис,

Аттарга тӱрген минигер!

Ару, омок jӱрӱмис

Jаҥыдаҥ керек, билигер!..

Jӱсjылдыктар ӧткӱре

Jӱгӱрик аттар маҥтазын.

Наjылыктыҥ jолынаҥ
Кем де туура барбазын!

ӱргӱлjиге ырашпас

ӱч мушкетер jӱргей ле.

Ак-jарыктыҥ ӱстинде

Ады олордыҥ арткай ла.

Мындый эрлер jӱрген деп,

Улус, байла, айдыжар.

Кем де сӱӱнер, каткырар,

Кем де сананып, карыгар.

1975 j.

* * *

Кара ийделер биригип,tc "Кара ийделер биригип,"
Кал черӱдий курчаза,

Кылышты ӧрӧ кӧдӱрип,

Чабыжарым удура!

Ак-чегимди корылап,

Адыжарым jалтанбай.

Каным тӧгӱлип jыгылзам,

Калапту кӱлӱк каткыргай.

Jӱс те ӧлӱм келетсе,

Jӱрегимди бербезим.

Коптоп, кыстап, истезе,

Комыдаарын билбезим.

Кара jерге тӱҥей ле

Кандый да эр jыгылар.

Кӧскӧ кӧрӱнбес кылышла

ӧлтӱре ол чабылар.

Салымнаҥ сен де кыйбазыҥ,

Сакып алар кара jер.

ӧскӧниҥ jӱрӱмин кыскартсаҥ,

Бойыҥдыйын база бер!

1984 j. октябрь ай
* * *

Jайалталу, алкыштуtc "Jайалталу, алкышту"
Jайа тӱшкен Алтайым.

Jалар оды jалбышту,

Jаҥар берген албатым.

Кӱн jаркынду чечектий 

Кӱйгей мениҥ jӱрегим.

Кадын бажы ӱч-Сӱмер

Кудайым ла тӧрӧлим.

Сӱӱлбеген ол сӱӱжимниҥ
Сӱнези анда jӱрӱ не...

Jолыкпаган кӧӧркийдиҥ
Jолы анда артты не.

Карлу соок талада

Кандык, чийне jайылар.

Карыкчалым бир тушта

Кар ла чылап кайылар.

Кӧк-таман деп чечектер

Кӧкӱп мени уткыйтан.

Кӧӧркийим ле Алтайым

Кӧӧрӧм кожоҥ сыйлайтан.

Jайалталу, алкышту

Jайыла тӱшкен Алтайым.

Jалар оды jалбышту

Jаҥар берген албатым.

1986 j

КАНАЙДАР?tc "КАНАЙДАР?"
(Кожоҥ)

Тууларымды ол таштап,

Туруна jанды, канайдар?

Тура тӱжӱп, тыҥдабай

Jӱре берди, канайдар?

Куркундары тилиреп,

Куштар jанды, канайдар?

Кунукчалым ӱлешпей

Jана берди, канайдар?

Карлагажым, карлагаш

Уча берди, канайдар?

Кара кӧстиҥ учыла

Кӧрбӧй ӧтти, канайдар?

Салкын ӱскен jалбырак

Кейде учат, канайдар?

Jайназам да каруу jок.

Кӱӱним билбейт, канайдар?

1988 j.

JОЛОЙtc "JОЛОЙ"
Jолой тӱжӱп jӱретен

Jол ичинде бир тура...

Jоктомчылын кайдайын,

Jолым барды эм туура.

Энчикпей меҥдеп эжигин

Ачатан эди бир тушта.

Эки колы канаттый

Тийетен эди jардыма.

Караҥуй сенекте ол кӧстӧр

Кайкамчылу jарыйтан.

Карузыган ол сӧстӧр

Та нени-нени айдатан?..

Кара арчуулын jабынып,

Караҥуй тӱнде чыкпады.

Карузыган сӧзимди

Катап база укпады.

Салым мындый болор деп,

Сананбагам бир тушта.

Jайнулузын кайдайын,

Jолым барды эм туура.

Ол jурттыҥ jаныла

Элес эдип барадым.

Эжигинде кем де jок —

Элес кӧрӱп каладым.

Кара арчуулын jабынып,

Кайраным чыкпас качан да.

Канаттар чылап колдорын

Ийниме салбас качан да.

ӧдӧ лӧ берзем, санаамда

Сакыйт ошкош ол тура...

Кара арчуулын jабынып,

Эжикте турат. Тымыкта.

Jолой эмди тӱшпезим,

Jол ичинде ол  тура.

Jоктомчылын кайдайын,

Jолым барды эм туура...
1988 j. июнь ай
* * *

ӧтӧксиген, ӧлӧҥзиген турлу, tc "ӧтӧксиген, ӧлӧҥзиген турлу, "
ӧскӱске сӱт берген jайлу. 

Айак тепсеҥде кӧк кӧлдӧр,

Jӱрегиме кӧргӧн ол кӧстӧр. 

Алкышту, быйанду Алтай, 

ӱзӱлбес ӱргӱлjи jай. 

Кӧжнӧ, jиилек, маҥыр, 

Ыраакта туулар чаҥкыр. 

Кичинек койчы та кайчы, 

Сен айса Ак-Тайчы? 

Кӧргӧн кӧзиҥ jылдыс! 

А бӱгӱн ондо сыс.

Jаш тужыс jайлуда, 

Кузуксыган тайгада. 

ӱргӱлjи кайкал, кеендик,

Jӱрӱм берген бийик.

1988 j. октябрь ай

* * *
Надеждага

 Эркелеп jыргаган ойножым эмес,tc " Эркелеп jыргаган ойножым эмес,"
 Эрjинедий баалу эжим ле эмей. 

 Одым кичееген, балдарым чыдаткан

 Ойгор jӱректӱ кайраным эмей.

 Качан да болзо карузып jӱредим.

 Калак ла дезеҥ, jаманым ташта!

 Буруумды билерим, jастырам билерим,

 Ол кӧзиҥнеҥ тамган ару jашта...

1988 j. октябрь ай
JАЙНАЛtc "JАЙНАЛ"
Jайнал, jайнал, jӱрегим,

Jажыт учурын табарга!

Канаттал, мениҥ jӱрӱмим,

Сӱӱшке удура учарга!

Кыйнал, кыйнал, jӱрегим,

Кыйынды jеҥип чыгарга.

ӧткӧн ӧйдиҥ тармазын

ӧдӱп капшай барарга!

Чагыл, чагыл, jӱрегим,

Чактар тӱбин ойгозып!

Келер ӧйгӧ амадап,

Кӱнди бийикке учуртып!

Jары, jары, jӱрегим,

Элдиҥ jолын jарыдып.

Сен jарыбай ӧч калзаҥ,

Улузым артар карыгып!

Ойгорт, ойгорт, jӱрегим!

Ойлу санаа jайадып.

Сен ойгортпой ӧч калзаҥ,

Кӱӱндер ӧчӧр бозорып...

1988 j. октябрь ай
ЭҤИРГИ ШАҤtc "ЭҤИРГИ ШАҤ"
Бойымныҥ, Эркемен Палкинниҥ,

Лазарь Кокышевтиҥ jӱрӱминеҥ
Эҥирги шаҥ... Эҥирги шаҥ!

Кожоҥ jыҥырайт кара тымыкта.

Эбирилчик jолдор, тӱрген маҥ...

Jе кем сакыйт бисти ыраакта?

Газик болчоҥдойт, куйун куйулат,

Кӱӱлейт тӱнде туулар, агаштар.

Кӧксисте бистиҥ карузыш уйалайт,

Кӧстӧристе дезе jылу jаштар.

Ырысту бис деп билип те jӱрзеес,

Ыйыбыс та не келетен болбой?

Тӧрӧлис бар деп оморкоп то сӱӱнзеес,

Тӧжисте jӱрегис jайнайт, ой-ой!

Газик ичинде тӱн, караҥуй.

Кайран уулдар, нени санандыс?

«Эҥирги шаҥ» деп кожоҥды кожоҥдоп,

Эрлӱ бистер не карыктыс?

Айса, айса, ойгор jӱрегис

Алтайыс jылыйып jатканын сескен?

ӧскӧ jондор jедип келеле,

Ээлер болорын айладып билген?

Тӧҥ бажында турабыс та jок,

Тӧрӧлис дейтен jерис те jок...

ӱстибисте кӧк теҥери,

Алтай — ол кемниҥ jери?

«Эҥирги шаҥныҥ» эрикчел кӱӱлери

Эт-jӱрегисти та не кыйнады?

Кандый тӧрӧлди, кандый салымды

Кайран поэттер jӱрӱмнеҥ сакыды?

Карлу салкын ачу калактап,

Кандый кӱӱндер кӧксисте айланды?

Чуйдыҥ jолы ӧрӧлӧп, jабызап,

Айса каргышка, ӧлӱмге апарды?

Карыкчал кожоҥныҥ кӱӱзи jайылып,

Кандый да талага бисти ыраткан.

Алтай туулар шаҥдар чылап,

Кӱски салкыннаҥ кӱҥӱреп турган.

Эҥирги шаҥ... Эҥирги шаҥ...

Эркелеп, jайнадып jӱрекке томулган.

«Ада jуртыгар, сӱӱген jеригер,

Сӱӱген кӧӧркийлер кайда?» — деп  

                                                              сураган.

О, кайракан, сӱӱген jерибис 

Сӱмер тууларлу Алтайыс эмей.

Калганчы jуртыс, калганчы куйагыс,

Калганчы сӱӱжис мында ла эмей.

Эҥирги шаҥ кӱҥӱрейт, улустар,

Эбирип Алтайга jаныгар, балдар.

Jебрен корымдар jанына отурып,

Jеҥӱлӱ jылдарды эске алынгар.

Та кандый да кару неме jылыйтып,

Ташту тууларысла барган эдибис.

ӧскӧ jердеҥ jедип келгендий,

ӧкпӧӧрип, карыгып jӱрген эдибис.

Эҥирги шаҥ... Эҥирги шаҥ...

Эмдиге мениҥ кӧксимде шыҥырайт.

Сӱӱген тӧрӧлим, кару улузым,

Алтай jаҥар кайда jыҥырайт?

1988 j. октябрь ай
АЧУ САНААЛАРtc "АЧУ САНААЛАР"
Айдыҥ тӱндерде Алтайымда jӱрӱп,

Ак-чаҥкыр сӱмерлерге сӱзӱп,

Та кандый тӱштер тӱжендим?

Та кандый сезимдер сезедим.

Таш улустар jалаҥдарда турат,

Таш корымдар чачылган jадат.

Алтай кайларын кайлаганча,

Алтын чӧрчӧктӧрин jайаганча...

Тармалу jылдыстар чогына чӧҥӱлип, 

Тандалай чечектер ӱстине эҥилип, 

Айдыҥ тӱндерде нени сестим,

Айса айлаткыш тӱштер тӱжендим?

Кӱмӱш куйагы кӱнге чачылып,

Кӱлӱк баатыр jонын баштайт.

Кӱн jаркынду Алтайда кыймырап,

Кӱӱлеп олор та кайдаар барадат?

Jонымныҥ улу салымына бӱдӱп,

Jорык jолдо кожоҥдоп jӱредим.

Оноҥ кенейте кайра кӧрӱп,

Онтулу кыйгырып, тура бередим. 

Калыгым кайда? Кара корымдар

Кайда ла болзо, чогылган jадат...

Келер ӧйлӧргӧ jӱткиген баатырым

Кезер таш болуп калган турат.

Оноҥ кӧрзӧм, ойто ло jоным

Оймон, Ойгылык алтайда jуртайт.

Кӱлер очоктордо одыбыс jалбырап,

Кӱндӱлӱ кожоҥдор jериме jайылат.

Ат-нерелӱ алыптарды мактап,

Алтай jеримде кожоҥдоп jӱредим.

Бир ле кӧрзӧм, не де jок, калак!

«Элим, калыгым кайда?» — дейдим.

Калыгым кайда? Элим кайда?

Кара корымдар тымык jадат.

Калыҥ jонду кайран тӧрӧлим,

Калак ла дезеҥ, ээнзиреп калат!

Агаштар jок. Тӧҥӧштӧр турат,

Суулары jок. Коолдоры артат.

Тӧрӧли jок албаты jуртайт,

Тили jок улустар туштайт.

Сананзам, Сайлукемде jӱредим,

Эзедип келзем, эмди ӧйдӧ эмтирим.

Кезер таштарды уурдап апартыр,

Кереес сӧзисти кодорып алыптыр.

Аба-jыжысты бӱрте кезип салган,

Алтын-Кӧлисти быртыдып салган!

Балдарыс тӧрӧл тилин билбес,

Баатырларыс бой-бойын кӧрӱшпес.

Кара кускундар Алтайла jӱрет,

Каарган этти jигер ле дежет.

Ийттиҥ эдиле улусты азырайт,

Ийдези чыгып, ӧлзин деп айдыжат.

Оныҥ учун айдыҥ тӱндерде 

Алтайымла мениҥ сӱнем тенийт.

Айткан сӧзимде jаҥылга jок,

Албатым мениҥ тилин билбейт.

Калганчы чак келди бе, улус?

Калганчы ижемjи тирилди бе, улус?

ӧштӧгӧн чилеп, болушка келбеди,

ӧчӧгӧн чилеп, туура кӧрлӧди.

1989 j. март ай
* * *

Эрте jас, ак туман.tc "Эрте jас, ак туман."
Эбире туулар jогылат.

Тӧҥ алдында кара суу

«Мен мында» — деп шулурат.

«Мен мында» — деп туманнаҥ
Кем эркелӱ унчугат?

ӧткӧн ыраак jылдардаҥ
Кандый сӧстӧр угулат?

Бистиҥ jарат туманда,

Бистиҥ салым туманда.

Сӱӱген jерис та кайда?

Сӱӱнчибис та кайда?

Jылу jымжак туманда

Jылдарым ыраакта jылыйат.

Сениҥ айткан сӧзиҥди

Туман ойто шымырайт.

Эртен тура, ак туман

Кӧзнӧгиме jапшынат.

Сениҥ кару кебериҥ
Jылдар учында jылыйат.
1989 j.

* * *

Карыкчалду полонезtc "Карыкчалду полонез"
Кайдаар мени кычырат?

Кандый кӱӱн, амаду

Кажы талага учурат?

Амыргыныҥ ӱндери

Алтайымда томылат.

Ыраак-ыраак талада

Ырызым мени сакып jат!

Каралаштыҥ jеринеҥ
Капшай сен ыра! — дейт.

ӱргӱлjиниҥ талада

ӱӱрелериҥ jӱрӱ — дейт.

Аргымак адыҥ чакыда

Алаҥзыбай атан! — дейт.

Алтын ӱйген бажында

Адыҥ сениҥ омок — дейт.

Атанарга мен белен,

Ат чылбыры колымда.

Ала-чоокыр ӱзеҥи

Атанатан jанында.

Jе эдилбеген иштерим

Эзедип мени токтодот.

Амыраарга меҥдебе —

Ак-jарыгым ойгортот.

Карыкчалду полонез

Кайдаар да ойто ырады.

Карузыган санаалар

Jӱрегимде jарыды.

Калганчы кӱн келгежин,

Кару полонез ӱдешкей...

Сары бӱрлер айланып,

Санааркажып тӧгӱлгей.
1989 j. апрель ай
АЙ JАРЫГЫНДАtc "АЙ JАРЫГЫНДА"
Айылдажымныҥ кожоҥы

Амыр бербейт тымыкта.

Азыйда нӧкӧр уул болгон,

Арттым эмди кыйыкта.

Jылдыстар айды койдонып,

Jыргайт элкем чаҥкырда.

Jылдарымды сананып,

Турум кӧзнӧк jанында.

Кӱреелей турар, jаҥарлу

Кӱӱни jараш эл кайда?

Кӱйӱниш билбес, ырысту

Кӱндер артты та кайда...

Айды эбире jылдыстар

Мызылдажып айланат.

Мӧҥӱнзимек чаҥкырда

Мӧштӧр нени сананат?

Эзирик улус кожоҥы

Эреен-тереен угулат.

Айдыҥ сӱттий jарыгы

Араай мени кучактайт...

1989 j. май ай
ЭКИНЧИ ТӧРӧЛИС КАЙДА?tc "ЭКИНЧИ ТӧРӧЛИС КАЙДА?"
Экинчи тӧрӧл, эрjинелӱ jер,

Элбек телекейдеҥ канай табатан?

Кыйа кӧрдирзе, кыстатса, айттырза,

Кыйынын кемге барып айдатан?

Кумга бастырган jебрен ороонды

Кудай да бӱгӱн тиргизип болбос.

Кут-ырызын jылыйткан бойысты

Кулдый кӧрӧр, кем де оҥдобос...

Экинчи тӧрӧл jок эмей бисте,

Эрик jокто jоным кайда барар?

ӧскӧ уктулар ӧчӧп, кыстап келзе,

ӧрӧ учуп, айса, кудайга чыгар?

Куштар да болзо, экинчи тӧрӧлдӱ,

Куркуны сыҥырап, jана берер.

Энчилӱ jерибис jаҥыс ла Алтай,

Эреҥис ӧй биске нени экелер?

Неге тартынар? Чадырды таштап,

Кӧк теҥериге уча да бербей.

Сӱнелерис дезе Алтайыс ӱстиле

Булуттар болуп, тура бергей.

Кӧзистиҥ jаштары jааштар болгой,

Карлар болуп, калагыс онтогой!

Комыдалыс jоткондоп ойногой,

Кожоҥыс салкын болуп коологой.

Jер ӱстинде ӧскӧ Алтай jок,

Jӱткӱӱр ӧскӧ тӧрӧл jок.

Ак-jарыкта бис сок jаҥыскан,

ӧткӧн ӧйис кызалаҥ ла кан...

Сок jаҥыс тӧрӧл, jаҥыс салым,

Талдайтаныс jӱрӱмде jок туру.

Канайып та мӱргӱ, jайна, Алтайым,

Килемjи jок, сӧстӧр тӧгӱн, куру.

1992 j.

* * *

ӧлӧр болзо, ӧлӧрим,tc "ӧлӧр болзо, ӧлӧрим,"
ӧскӧн jерим бербезим.

Барар болзо, барарым,

Баскан jерим бербезим.

ӱйеликке jуртаган

ӱргӱлjи кару jерибис.

Тамырланып ӧскӱрген

Таш шибеелӱ тӧрӧлис.

Сӱксӱре тӱшкен сӱмерлер

Сӱнебисти корыган.

Ак санаалу алыптар

Алтайы учун тартышкан.

Jалканчыган немелер

Jаҥга чыгар, билерим.

ӧчӧп, ӧштӧп келерин

ӧй ӧткӱре кӧрӧрим.

Ырjайып, сӱмелӱ каткырып,

Ырызын ол табар ба?

ӱзӱт кеберин jажырып,

Улусты мекелеп чыгар ба?

Эки jӱстӱ немениҥ
Эп-сӱмезин билбезим.

Базынза да, кайдалык,

Бажым бӧкӧйтип келбезим!

ӧлӧр болзом, ӧлӧрим,

ӧскӧн jерим бербезим.

Агару Алтай jеримде

Айса ӱргӱлjи jӱрерим!

1992 j. 

* * *

Кобыны тӧмӧн кожоҥдоп,tc "Кобыны тӧмӧн кожоҥдоп,"
Сен бастыҥ ба, кайраным?

Jедип барзам, кем де jок,

Jаҥарлу агат суучагым.

Кырлаҥ ары jанында

Кыс каткызы угулат.

Jедип барзам, кем де jок,

Кайыҥым салкынга шулурат.

Чаҥкыр тууныҥ алдында

Кем карыгып ӱшкӱрет?

Jедип барзам, кем де jок,

Jажыл jойгон ӱргӱлейт.

Ыраак ажу бажында

Кемниҥ плады jайылат?

Jедип барзам, кем де jок,

Кызыл таҥдак тартылат.

Санаамда сени бедиреп,

Салкыннаҥ сени сурадым.

Тӱн jарыткан jылдыстаҥ
Тӱн ортодо jайнадым.

Салкын ачу сыгырып,

Сала берди, каруу jок.

Кӧк jылдыстар мӧлтилдеп,

Кӧзиме кӧрӧт, каруу jок.

Орой тӱнде айлымда

Отурадым jаҥыскан.

ӧлгӧн эжим сананып,

ӱн jогынаҥ ыйлайдым.

Кара арчуулыҥ оронып,

Кайраным, тӱжиме киредиҥ.

ӱспекчинниҥ jанында

ӱргӱлеп мен тӱжендим.

1993 j. кыш
* * *
Табыш угулар: кем де ӧлгӧн деп, tc "Табыш угулар\: кем де ӧлгӧн деп, "
Билериҥ оны, кара jерге кӧм салар. 

Сени база ла ол jол сакып jат. 

Jаҥыс ла санааҥ оныла jӧпсинбей турар. 

Эмчилер сеге jӱзӱн эмдер берер, 

ӧлӱм кыстап келер ончо jанынаҥ. 

Карыкчалду ӱлгерлер бойы ла бичилер, 

Качып болбозыҥ jӱрӱм-салымнаҥ.

Jоныҥ учун тартышкан ла эдиҥ,

Калыгыҥа jаҥар чӱмдеген эдиҥ. 

Тӱлей jӱректӱлер укпас оны. 

Корон аркы оныҥ сӱӱген ажы. 

Jе кемге де керек, поэт, сениҥ сӧзиҥ. 

Jон ойто ло бажы jок база берди, 

Аҥааларды амтанду jӱрӱмле мекелеп, 

Ак-чек кӱӱнди ары мергедеп, 

Капшай ла байыырга меҥдеп. 

Карууга турар ӧй келзе, канай актанар? 

Калыктыҥ кату jаргызынаҥ канай качар? 

Ойто ло кан тӧгӱлер, истежер, ӧлӱжер! 

Садынчактар да, алыптар да табылар. 

Jе олор сеге не керек, jокту поэт? 

Тӱӱкиниҥ jолын jӱрегиҥ билер... 

Ончозы ойто ло айланып, солынып келер. 

ӧскӧ ӱйеге ӧскӧ jаргылу сӧс берилер! 

Ак-jарык, ӱргӱлjи кӧк теҥери 

Сениҥ сок jаҥыс мааныҥ эмей. 

Килемjи сурап сунган колыҥа 

Кара таш салгылап берер. 

Кату чакта килемкей болыгар!

Гений Пушкин кереестеп айткан эт. 

Оныҥ сӧзин аргалулар угыгар, 

Кинчектиҥ бескези оноҥ jеҥилбес бет? 

Jас. Кар кайылып, суучактар jӱгӱрет. 

Jаҥыс ла jӱрегимде сыс jылыйбайт. 

Сениҥ сӧстӧриҥ де, кӧстӧриҥ де  

                                                                jылытпайт.

Айдарда, атанар ӧй jууктап келди, поэт. 

Бир кӱн поэт ӧлгӧн деп угулар.

Оныҥ ӱстине саларга таш табылбас, 

Оныҥ баазына балдарым чыдабас, 

Jе кара jер койдонып алар! 

Бабырган бажы туманла оронор, 

Тууларымда салкындар кожоҥдоор. 

Мен кӧк айаска уча берерим, 

Кӧк jылдыстык jеринде jӱрерим. 

Тирӱ jӱрзе кижи ӧлӧрин билбес, 

ӧлӱп калза ойто качан да тирилбес.

Тын-сӱне ак-jарыкта артып калар, 

ӧскӧ jӱрӱм, ӧскӧ ӱлге кучактай алар.

1994 j. март ай, Белокуриха
* * *

Чӧӧчӧйлӧрди кӧдӱрип, tc "Чӧӧчӧйлӧрди кӧдӱрип, "
Чӧкӧбӧй jыргап алалык. 

Каткы-кокыр ӧткӱре 

Ыйды jажыр салалык. 

Хрусталь бокал шыҥкыртын 

Кутустанып тыҥдайлык. 

Карыкчалду санааны 

Кайра оны таштайлык. 

Элес эткен jӱрӱмде 

Эмеш те болзо, jыргайлык.

Jӱрӱмнеҥ барган кӧӧркийди 

Jӱрегис сыстап санайлык. 

Шаль арчуулыҥ jайылып, 

Шампан аркы чачылгай. 

Хрусталь бокал кырында 

Кӱнниҥ чогы чагылгай. 

Кайраным эзен jӱрерде, 

Чӧӧчӧйгӧ jылдыс чӧҥӧтӧн. 

Каткырган оныҥ кӧзинде 

Сӱӱштиҥ оды ойнойтон... 

Кӧгӧргӧн ӧчпӧс jылдыстыҥ
Чокторы jӱрегин jарыткай. 

Кӧбӱктӱ бокал шыҥырты 

Кӧӧркийим, сеге угулгай. 

ӧлӱп калзаас, бисти де 

ӧлӧҥ-баргаа бас салар. 

Ак шуургандар айланып, 

Алтайдыҥ кары базырар. 

Нӧкӧрим, бӱгӱн карыкпа, 

Катап ла ойто jыргайлык. 

Тӱштӱктеҥ келген ӱӱреҥниҥ
Тӱн кӧзине карайлык. 

Jӱрӱмнеҥ барган эжимниҥ 

Jӱзи ого тӱҥей бе? 

Эрмек айтса, сӧстӧри 

Эт-jӱрекке тийер бе? 

Бу ла jӱрген кӧӧркийек 

Кару, ару санаалу. 

ӧчӱп те калган одычак 

Кӱйдӱрип ийер аргалу.

Айланайын, наjылар, 

Айдыҥ тӱнде jыргайлык. 

Кадынныҥ ӱргӱлjи кожоҥын 

Карыгып, сӱӱнип тыҥдайлык.

                             1994 j. март ай, Манjӱрек
* * *

                           А.С.М.
Jӱрӱмде кӧпти кӧргӧн дӧ болзом, tc "Jӱрӱмде кӧпти кӧргӧн дӧ болзом, "
Jӱрегим сеге тӱҥей ле кару. 

Jӱзӱн-jӱӱрлеп айттырган да болзом,

Jӱрӱмим мениҥ тӱҥей ле ару.

Калыгым учун айткан сӧзим 

Каруузы jок то артып калар? 

Качан бирде Алтайды адаза, 

Мениҥ адым айса коштой адалар?

Тӱндий кара кӧстӧриҥ тӱбинде 

Тӱмен санааҥды кычырып болбодым. 

Элес эткен бу jӱрӱмде 

Эркем болорыҥ оҥдоп болбодым.

Поэттиҥ сысту сӧстӧрин тыҥдап, 

Бодоп ого кем килейтен эди? 

Jеҥил эмес оныҥ салымында

Jеҥин ого кем jастык эдетен эди?

Караҥуй тӱнде карыгып jатса, 

Карузыган сӧсти кем айдар дейдиҥ? 

ӧҥзӱре оныҥ кӱӱнин оҥдобой, 

ӧчӧп оны сӧкпӧйтӧн бедиҥ?

Jе кара кӧстӧриҥде каткыҥ jажырып,

Калык ортодо jылыйып калгайыҥ.

Тизеҥе jеткен чачыҥды толгоп, 

Тиштериҥ кажайып, та нени айткайыҥ?

Jажытту санаалу jобош поэтти 

Jаман айтпа, jаражай келин! 

Оныҥ jӱрӱми ӧскӧ лӧ башка, 

Оны бойыныҥ кудайы ла билзин!

Шыркалу jӱрегим сыстап та турза,

Jаркынду jӱрӱмге сӱӱнип jӱредим. 

Эртен кӱн тӱҥей ле тийер деп, 

Эҥчейип кӧзнӧккӧ иженип кӧрӧдим.
1994 j. март ай,

Качаныҥ аржаны

КУБУЛГАЗЫН КӧРӱМДЕРtc "КУБУЛГАЗЫН КӧРӱМДЕР"
Тӱрмек сонет

I

Чӧлдиҥ мӧҥӱнзимек сур чечегинде

Чӧрчӧк jериниҥ кубулгазын кебери.

Чӧгӧдӧп тыҥда, кемниҥ ӱндери

Jебрен корымныҥ таштары ӱстинде?

Татаган ташка колым тийерде,

Чактар ӧтти jӱрегимде jымырап.

ӧй сурады кимирт шымырап:

«Нени некейдиҥ бурылбас jӱрӱмде?»

Jалбыш jарыкта jаражай бийелейт,

Алтын айактаҥ аракы бергилейт:

«Карыкпа, поэт, jана берели!»

Кӧбӱр jӱректӱ улуска тартынба,

Комудап олордоҥ сӱӱш сураба.

Бистиҥ jерибис — сӱӱштиҥ jери...

II

Бистиҥ jерибис — сӱӱштиҥ jери,

Jылтыстар аралай учуп jӱрериҥ,

Jылдар, чактар ӧткӧнин билбезиҥ.

Курбустан кудай — кӧк теҥери...

Корымдардыҥ корсок таштары

Алыптар болуп мында кубулат.

Аттар болуп jалдары jайылат.

Jайылат чӧлгӧ оттор ыштары.

Мен билбезим, мен та кажы талада?

Та кажы ӧйдӧ? Кажы чакта?

Jаражай бийелейт оттыҥ jанында.

Алыптар отурат кӱреелей, кӱреелей,

Куулар учат эжерлей, jергелей.

Колдоҥ колго чӧӧчӧйлӧр айланат. 

III

Колдоҥ колго чӧӧчӧйлӧр айланат,

Ичилген аракы — ичилгени билдирбейт.

Изӱ сӱӱжим изигени билдирбейт,

Ыраакта кызыл таҥдак jайылат.

Чӧлдиҥ учынаҥ экинчи учына

Чӧрчӧктӧ болбос байкан тартылды.

Алтын ширееде алып отурды,

Jарты jок ӱндер тармалу тымыкта...

Алыптыҥ кебери аҥылу эмтир,

Jеерен чачту, бойы байалгак,

Jалмажында кыскачак акынак.

Кӧзи чичкечек, кӧрӱжи ӧдӱрим.

Сени, алып, мен кайда кӧрдим?

Кеен кожоҥдор чӧлдӧ jайылат.

IV

Кеен кожоҥдор чӧлдӧ jайылат:

«Атыйла! Атыйла! Jаан ӱй башчы!

Кӱн кеберлӱ чӧлдӧр алыбы».

Кӱӱлеген ӱндер! Теҥери унчугат?

Чын! Аттила! Кебери андый

Кандый бичиктеҥ мыны кычыргам?

Рим jеринде айса уккам?

Оныҥ кебери шак ла мындый!

Аттила турат, чаразын кӧдӱрет:

«Jыргагар, аймактар, улу алыптар,

Jашман ӧлӧҥниҥ jыдын тыныгар!

ӧргӧӧдӧ эмес, чӧлдӧ коныгар,

Торко jайбай, токым jайыгар.

Сӱӱген кӧӧркий сӱр-кебери».

V

Сӱӱген кӧӧркий сӱр-кебери

Сӱме билбес ару болзын.

Поэттиҥ ӧлбӧс jаҥары артсын.

Кандый ару ӧбӧкӧлӧр jери!

Кылыш албаган бу тынымды

Кыстыҥ jаражы алган эмей.

Кылышла jӱрегиме сайган эмей

Римниҥ илбис куулгас балазы!..

Ачыларым ачыркап jаҥ блаажып,

Эл-каандыкты аҥтарып салды,

Эрлӱ кеберин jылыйтып салды.

Кӧр! Кӧксимниҥ кызыл каны

Агат! Ташка кызарып тамат,

Jе сӱӱш оны таштап барбады.

VI

Jе сӱӱш оны таштап барбады.

Канча jондорды бактырган эдим,

Каандар баштарын эҥилткен эдим.

Jаражай сӱӱжи тыным кыйды!

Сайрап jаткан Римниҥ бийлери

Садынчак болгонын эмди билдим.

Карындаш кара санаалу — сестим.

Коптоп, jабарлап, истеп jӱрлери!

Чӧл чечектейт, алыптар jыргайт.

Кожоҥдор салкынныҥ кӱӱзине тӱҥей,

Кыстар бийелейт jергелей, jергелей.

Мӧҥӱн куйактар айга jалтырайт,

Алтай бӧрӱктер чачагы jайылат,

Илбизин кӧрӱмдер курчай алат.

VII

Илбизин кӧрӱмдер курчай алат.

«Jебрен чырайлу сен не алып?

Неге сӱӱнедиҥ чырайыҥ jарып?

Кандый jонноҥ jолыҥ башталат?

Кылыш тудар кезер бе сен?

Айса jараш кудайы элчизи?

Улу jонныҥ ойлу эскизи?»

«Алып башчы Атыйла мен.

Ак койон агару jайыкту,

Алтай-кудайдаҥ ару курчулу

Тӧӧлӧс сӧӧктӱ эр эдим.

Кылыш тудунып мен билбезим,

Кыйгылу jууда мен jӱрбезим.

ӱргӱлjи тӱбин jӱрегим jарыдат».

VIII

ӱргӱлjи тӱбин jӱрегим jарыдат.

Мен сени билерим, алып-баатырым.

Бичиктеҥ ас-масты кычырдым,

Ак-jарыкты адыҥ кайкадат.

«О-о, тӧӧлӧс, телеҥи-хойку!

Уккам, уккам jебрен алкыштаҥ,

Сен айса ойгор Хань таладаҥ?

Бичикчи-ойгор, сӱмелӱ, тармалу?

Чийе тарткан jалкын кӧрӱштеҥ
Чимеркек бийлер тизелей тӱшкен,

Мени кудайдыҥ каргыжы дешкен.

Телекей тепсеген темир аттарым

Туйгактары элеп, чӧлдӧрдӧ jыгылды.

Jе сӱӱш jеҥди! ӧлӱм ырады».  

IX

Jе сӱӱш jеҥди! ӧлӱм ырады.

Таҥ jарыйт, тумандар jылыйат,

Корсок таштарда салкын шуулайт,

Мӧҥкӱ сӱнелер jолго атанды.

Булуттар болуп олор кубулды,

Корымдар, корымдар артып калат,

Чӧлдиҥ чечеги jанымда jайканат.

Тӱштеримди салкын арчый сокты.

Эленчик-колончок ӱнин уктым,

Jебрен ӧйдиҥ чырайын кӧрдим.

Чуйдыҥ чӧли алдымда jайылат.

Чуркурап турналар кайдаар учат,

Хун ӧйинде айылдар турат.

Сӱӱнчилӱ кожоҥдор чӧлимде jайылды.

X

Сӱӱнчилӱ кожоҥ чӧлдӧ jайылды.

Сӱрдеп неге отурар мында?

Эзен jӱргенде сӱӱн, jырга!

Куулгазын тӱштерим менеҥ ырады.

Ас калыгыс не бирикпейт?

Кажызы ла каан болор кӱӱндӱ...

Кажызы ла бий болор санаалу.

Jеткер келерин олор сеспейт!

Карыкчал санаамды салкын апарат,

Кӧлӧткӧ сӱлтерлер не кӧрӱнди?

Кӧспӧкчи болды ба, кӧӧрӧм jӱрегим?

Калапту хундар jоголып калды.

Кандый салым алдымда сакыды?

Адыбыс артар ба ак-jарыкта?

XI

Адыбыс артар ба ак-jарыкта?

Jылтыстар нени айдып суркурайт?

ӧлӧҥдӧр не деп араай шылырайт?

Олордыҥ ӱнин jӱрегиҥле тыҥда!

Jеерен чачту, алып бӱдӱмдӱ
Баатыр да эр бар ла болбой?

Jакшыга бӱдерим кӱӱним сообой!

Ойгорчы келер ондый салымду?..

Акынак, кылыш тагынбай jӱргей.

Агару сӧзи jоныма jаразын,

Ас калыгын ӧрӧ алып чыксын!

ӧчӧбӧй, ӧлтӱрбей кӧдӱр чыгалы,

Jаман истебей jакшыны табалы,

Jалакай кӱӱндӱ jараш jоным!

XII

Jалакай кӱӱндӱ jараш jоным.

Чуйдыҥ чӧли. Корымдар, корымдар.

Айдып болбос ачу санаалар...

«Не мындый?» — деп, кудайдаҥ 

                                                           сурайдым.

Корсок таштарга колым саладым,

ӧткӧн чырайлар сомын кӧрӧдим.

ӧйлӧрдиҥ эжигин ачып кӧрӧдим,

Чактардыҥ маҥын чаҥмадап турадым.

Кеен тууларым керий базадым,

Кезер кылыкты туура чачадым.

Jебрен гректер jерин санандым.

Эгей талайга эҥчейип кӧрӧдим.

Кайда слерлер, Геракл, Антей,

Алтай баатырым алып Кӧгӱтей?

XIII

Алтай баатырым алып Кӧгӱтей.

Эркемен ле Лазарь эки нӧкӧрим,

Jайалтазы бийик jаркынду эрлерим.

Бийик кӱӱнигер jылтыстый кӱйгей.

Поэттер кару алып jӱретен.

Башчыбыс болзо jоныска быйанду,

Кудайдаҥ, улустаҥ ол алкышту,

Салымныҥ jолын кем билетен?

Кадын бажы чаҥкырда агарат.

Кудайлар jуртындый меге саналат,

Курбустан теҥеридеҥ нени айдат?

Айдаҥ, jылтыстаҥ алкышту бойымды

Аттила сӱнези бӱгӱн не тӱйметти?

Барар ӧйим jууктап келди? 

XIV

Барар ӧйим jууктап келди?

Аттиланыҥ алып баатыры болойын,

Jайым чӧлдӧрдӧ учуп калайын.

Канадым сындырат каргыштар эмди.

Сӱӱштиҥ орооны, наjылык орооны —

Сӱнем jӱретен кеен тала,

Сӱӱген кӧӧркийим ондо айса?

Кайда jылыйды айланбас jолы?

Jе элим учун эмди де jӱрерим,

Эдилбеген ишти эмди де эдерим.

Мӧҥӱн чечектер не деп jаҥарлайт?

Оттый кызыл чейнелер бийелейт.

Олор бӱгӱн нени белгелейт?

Булуттар чачымды сыймап ырайт.

XV

Бистиҥ jерибис — сӱӱштиҥ jери.

Колдоҥ колго чӧӧчӧйлӧр айланат,

Кеен кожоҥдор чӧлдӧ jайылат.

Сӱӱген кӧӧркий сӱр-кебери.

Сӱӱш оны таштап барбады.

Илбизин кӧрӱмдер курчай алат.

ӱргӱлjи тӱбин jӱрегим jарыдат.

Jе сӱӱш jеҥди! ӧлӱм ырады.

Сӱӱнчилӱ кожоҥдор чӧлимде jайылды.

Адыбыс артар ба ак-jарыкта?

Jалакай кӱӱндӱ jараш jоным!

Алтай баатырым алып Кӧгӱтей,

Барар ӧйим jууктап келди...

Булуттар чачымды сыймап ырайт.

1996-1997 j.j.

* * *

Кара санааҥ ӧчӧр та jок,tc "Кара санааҥ ӧчӧр та jок,"
Каргап мен качан да айтпазым.

Кумак, тобрак базыр та салза,

Кудайдыҥ jаргызын тӱҥей ле 

                                                   сакыырым.

Кӱн jарыбас!  Канайдар оны?

Кӱлӱмjилӱ jылдыс тӱҥей ле jарыдар.

Уйуктап калган арыган jӱректе

Улустыҥ сӧзи тӱҥей ле томылар.

Кайран jеримниҥ кажы ла тажында

Карузып айткан сӧзим калгай.

Jажыл бӱрлери шуулаган агашта

Jаҥарым, сӱӱжим уйалар тарткай.

Улус jӱрегинде сӧзим артпаза,

Улу телекейде ол азып jӱргей.

Качан бирде калыгым ойгонзо,

Карузыган поэт болгон деп сескей.

1998 j.

* * *

Ыйлаба, нӧкӧрим, ыраак талада.tc "Ыйлаба, нӧкӧрим, ыраак талада."
Ырыс дегени кӧк лӧ тӧгӱн...

Бозом эҥирде, карыкчал санаада

Учы jок узу-ун тӱн ле тӱн!

Тирӱ jӱреристе, ӧлгӧн ол деп,

ӧчӧп, максып айткан эмей.

Сӧӧги ӱстине кӱн тийбес деп,

Сӱӱнип, ӧштӧп jӱрген эмей.

Jе кайдалык! Тагылда одыма

Тӱкӱрзин, айса тепсеп салзын.

Ороныҥ тӱбине ууш тобракты

Карыгып айса сӱӱнип таштазын.

Кару нӧкӧрим! Ол jаратта

Кандый jӱрӱм — билбезим мен.

Бу jаратта jӱрген бойыма

Jылдысту да болзо, тӱн ле тӱн.

1998 j.

* * *

Кара сууга эҥчейдим.tc "Кара сууга эҥчейдим."
Ондо толун Ай...

Ол Айда отуры

Поэт Шатра.

ӱлгерин кычырат

Ак-сур тымыкта...

Шыҥ... шыҥ, шыҥ.

Кӧксимде шаҥ.

Эй! Поэт!

Jерге тӱш!

Саҥ башка тӱш...

Айдыҥ ичинде базат

Поэт Шатра.

Уйку jок телекей,

Оны тыҥда...

1998 j. июнь ай

* * *

Подпойлодо картошко.tc "Подпойлодо картошко."
Ондо jылу.

Jокту да болзо, поэттиҥ
Сӧстӧри улу.

Чеденде ӧлӧҥ,

Уй ла бозу.

Айландыра кӧрзӧҥ,

Кем ырысту?

Теҥериде Ай,

Ондо ок Кудай...

Jерде поэзия —

Туу эдегинде тура.

Поэзия кудайы

Нӧкӧрим Шатра...

Ол бойы jайым.

Бойы бойына бий!

Jалбышту сӧзиҥди

Jоныҥа ий!

Подпойлодо картошко

Jаска jетире jедер.

Поэттиҥ кожоҥы

Jурттарды эбирер.

1999 j. июнь ай
* * *

Jыман Белековко
Бу jӱрӱмде кӧҥкӧрӧ jыгылзам, tc "Бу jӱрӱмде кӧҥкӧрӧ jыгылзам, "
Кӧдӱрген эдиҥ ӧрӧ турарга. 

Алкышту айткан мениҥ сӧзим 

Айса jедер ӧрӧги кудайга.

Ачынзам, кезем айдып ийетем 

Ачу санааны кӧксиме тутпай. 

Jакшы кижиге сӱӱнип jӱретем, 

Jайалта магы мени jарыткай.

Ада-энеҥниҥ айлына кирип, 

Айылчы болуп кӱндӱӱ туткам. 

Jараш энеҥниҥ, ойгор адаҥныҥ 

Jаҥарын тыҥдап, ырысту отургам.

Кудайдыҥ jарыткыжы — ӧчпӧс jылдыс, 

Куулгас болуп, jерге тӱшкен не. 

Сеге jайалта, ойгор кӱӱн берип, 

Энеҥ болуп, ӧскӱрген эмес пе?

Сабарыҥ талганча чурана ойноп, 

Санааркаш туманын сериткен эдиҥ. 

Поэттиҥ ӧҥзӱре кӱӱнин оҥдоп, 

Кыйа кӧрбӧй, болужып jӱредиҥ.

Jаркынду поэт jаркыннаҥ коркыбас, 

Jайалтаҥ бийик. Jары, jаш нӧкӧрим!

Jакшы керегиҥ качан да ундылбас, 

Jаан керектер эткениҥ билерим.

Jӱрӱм! Jӱрӱм! Кандый ырыс! 

Jӱрер, jӱрер кӱӱним келет. 

Сендий эрлердиҥ ару, агару колында 

Калыгым ӧлбӧс эрjине-кежик jӱрет.

Мен ого сӱӱнип, jарып jӱредим. 

Карган поэтке кандый мак керек? 

ӧй кемjиир, ӧй бескелеер, билерим, 

Мактыҥ веногын сеге бередим, 

                                                          нӧкӧрим!

1999 j. август ай, эмчилик
* * *

Кара тайга бажынаtc "Кара тайга бажына"
Карайлап тӱшкен аргымак.

Кара кабак алдында

Каткылу кӧстӱ кызычак.

Jодраныҥ jанында

Jолыккан эди бир тушта.

Тудамдый коо белинеҥ
Туткан эдим тымыкта.

Jодра араай шуулаган,

Ол изӱ шымыранган.

Эмди оноҥ не артты?

Jӱрегимде сыс артты!..

1999 j.

* * *

Кӧк ӧлӧҥ кӧгӧрӧҥдӧп ӧссӧ,tc "Кӧк ӧлӧҥ кӧгӧрӧҥдӧп ӧссӧ,"
Кӧксиҥде jаҥар тӱӱлбейтен бет?

Караҥуй тӱнде кайраныҥды сананзаҥ,

Карагыҥа jаш тӱӱлетен ле эт.

* * *

Ак-jарыкты сӱӱп те jӱрзеҥ,

Алдыҥда оро — ундыба оны!

Каан чылап калаптан та келзеҥ,

Кудай эмезиҥ — сен кижи уулы.

Карган поэтти базынып jӱрӱп,

Канайып сен кижи болорыҥ?

Санаалу кӧп сӧстӧр дӧ айтсаҥ,

Бийиркек кӱӱниҥди jажырып болбозыҥ.

1999 j.

ТУРНАЛАРtc "ТУРНАЛАР"
Турналар учат бийикте куркулдап,

Турналар учат теҥериде шыҥырап,

Турналар учат булуттар акалап.


Олор мында уйа тартар,


Мында сӱӱжер, балдар чыдадар.


Jажыл кырларда ӱндери артар.

Jолдо тӱбек те учурайт,

Эжерин jылыйтып, турна кыйгырат,

Сӱӱгенин jоктоп ачу ыйлайт.


Бийикте учат jайымныҥ куштары,


Алтайым сакыйт куштардыҥ 

                                                         келерин.


Албатым сӱӱген кӧӧркийлерим.

Баш болзын, агару куштарыс!

Алтайына jанзын, бис сакыйдыс.

Келбей турзагар, карыгып турадыс.


Кӱстерди солып, jастар айлангай,


Слерди уткып, jӱректер сӱӱнгей,

     Кудай ончооско сӱӱнчи бергей...

                          1999 j. октябрь ай

* * *

Кум чӧлдӧрдиҥ тӧҥдӧриtc "Кум чӧлдӧрдиҥ тӧҥдӧри"
Кумынат куйун-салкында.

Кӧӧркийимниҥ кӧстӧри

Кӧрӱнет та кайда ыраакта.

Jебрен чактар ӱндери

Шыҥырайт мениҥ канымда.

Таныш улус jӱстери

Jуралат кӱреҥ таштарда...

Айлаткыштыҥ арjаннаҥ
Айтыру келет сананзам.

Учы jоктыҥ учынаҥ
Угузу келет сакызам.

Кӧӧркийим ондо jӱрӱ деп,

Кӧс кӧрӧдим jаантайын.

Оноор уча берейин!

Jылдыстарга jайнайын...

Караҥуй кӧзнӧк jанында

Канчазын тен турайын?

Кӱски салкын ӱнинеҥ
ӱниҥди, ӱӱрем, таныйын!

Jантык, болчок тураныҥ
Jанына базып келейин.

Кӧзнӧктиҥ арjанда

Кӧлӧткӧҥ дӧ болзо кӧрӧйин.

Jылдардыҥ уур эжигин

Канайып мен ачайын?

Айланбастыҥ тӱбинеҥ
Айландыр канай алайын?

Jылым, ташту тууларла

Салкын болуп учайын!

Эбирбестиҥ jерине

Эригип айса барайын.

Та кажы таладаҥ
Карузып эжим кӧрӧдиҥ.

Тӱш jеримде ойто ло

Тӱймедип мени jӱредиҥ.

2000 j.

* * *

Jаҥы jыл. Курант jыҥырайт,tc "Jаҥы jыл. Курант jыҥырайт,"
Jаркынду оттордоҥ кӧзим кылбыгат.

Jанымда эжим, нӧкӧрлӧрим тургулайт,

Шампанду бокал колымда тыркырайт.

Кайкалду jӱрӱмге, ырыска иженип,

Канча jылдар ӧткӧнин билбейдим.

Хрусталь бокалдар куулгас шыҥырап,

Кудайлык кожоҥныҥ кӱӱзине чӧҥӧдим!

Оноҥ кӧрзӧм, jаҥыскан эмтирим,

Ончо нӧкӧрлӧримди ӧлӱм апарган.

Кем де ӧӧркӧп менеҥ ыраган,

Келбес олор деп канайып сеспедим?

Сӱӱген кӧӧркийим кара jер алдында,

Сӱнезин jаҥыс ла тӱжимде кӧрӧдим.

Тӱҥей ле ончозы мениҥ jанымда,

Кару ӱндерине ойто ло сӱӱнедим.

Jалакай Эркемен jанымда ла туру,

Jаркынду бокал оныҥ колында.

Кайран эжим карузыган ла jӱрӱ.

Айылчылар кӱндӱлейт, сӱӱнчилӱ 

                                                           шакпыртта.

Билинип келзем, jаҥыскан турадым!

Колым тыркырайт, шампан чайпалат.

Ырыс та учун бокалды кӧдӱрзем,

Ыйым келет, jаштар тамчылайт...

Бокалда шампан ачу да болзо,

Кӧстӧрим jажы оноҥ до ачу.

Кӧӧркийлер, кӧӧркийлер, ундыбадым 

                                                                    слерди,

Кӧкийин де дезем, jӱрегим кунукту.

Куранттар кӱҥӱрейт. Гимн jыҥырайт.

Хрусталь бокалымда оттор чагылган.

«Кунукпа, поэт! — кем де айдат. —

Кудай сени бийик салымга jайаган».

Карлу куйун, салкындар калактап,

Кандый ла талага санаам  апарар.

Кайкалду телекей, кару, кайран улус

Качан да болзо, jӱрӱмим jарыдар.

Хрусталь бокалдаҥ куулгас аракыны —

Кудайым берген — ичип ле ийейин!

Jаҥыскан да болзом, jалбышту бийени

Кожоҥдоп, сӱӱнип, бийелеп берейин...

2001 j.
НӧКӧРЛӧРИМДИ ЭЗЕДИМtc "НӧКӧРЛӧРИМДИ ЭЗЕДИМ"
Тоҥмок сууныҥ jанына

Токтой тӱжӱп ичедим.

Ырымдап айткан сӧстӧрдиҥ
Ыразы кайда — билбейдим.

Кара сууга эҥчейип,

Кару чырайлар кӧрӧдим.

Айланбастыҥ тӱбинде

Айткан сӧстӧрди сезедим.

Аржан-кутук бу суудаҥ
Амзаган эди Эркемен.

Алтайын сӱӱп, ырысту 

Агару поэт ол jӱрген.

Jарсылдада каткырып,

Jанымда Лазарь турган эт.

ӱргӱлjи jӱрӱмге иженип,

ӱлгерлерин айткан эт.

Кара сууны эбире

Кайыр туулар тым туру.

Качан буулаган кыйралар

Элбирежет учурлу.

Бӧкӧн тыттыҥ jанында

Бӧрӱги jок турадым.

Кереестеп айткан санааны,

Келер ӧйди сакыйдым.

Кару, улу поэттер

Кайда да болзо, jанымда.

Jӱрӱмнеҥ ырап барза да,

Jӱргӱлейт кайран Алтайда.

2001-2002 j.j.
БИР ӱӱР СОНЕТ-JАҤАРЛАРtc "БИР ӱӱР СОНЕТ-JАҤАРЛАР"
* * *

Ортобыста jӱк ле он алтам,

Сен ӧскӧ телекейде, сен ыраак...

Бу та кажы ӧй, кажы чак?

Jаманым ташта деп jайнагам...

Кату кылыгыҥ таштаҥ да бек,

Оны мен оодып болбозым.

Кайраным деп мен айтпазым,

Кӧӧркийим! Не jайнайт бу jӱрек?

Уйкузы jок тӱндерде сени санангам, 

Тӱш jеримде коо сыныҥды кайкагам,

Он сегис jашту кысты чылап...

Эркеҥди мен эске алынгам,

О кудай! Мен канай jастыргам?

Jылбырт эттиҥ соок jылан чылап.

* * *

Эркемен Палкинди эзеген сонет
Эҥ ле агару, ак-чек, ойгор поэт.tc "Эҥ ле агару, ак-чек, ойгор поэт."
Эрмеги араай jалакай Эркемен,

Сен jокто эбире чек ле ээн.

ӧткӧн ӧйлӧр кӧрӱнип келет.

Килемjи — поэзияда эҥ учурлу.

Килеп билбестиҥ кӱӱни кийик.

Сениҥ jӱрегиҥ улу ла бийик.

ӧчӧгӧнниҥ сӧзи коронду, ачу. 

Ундып салалы, улу нӧкӧрим,

Мак jайаачылар кӧмӱп салгай,

Кыjыраҥтып ундып ырагай.

Кайдалык! Макты олор ӱлешкей,

Бой-бойын садышкай, jиишкей.

Бисти корула, о Jайаачы Кудай!

* * *

Эҥирде бичилген эрикчил сонет,tc "Эҥирде бичилген эрикчил сонет,"
Караҥуй тӱн... Кӧксимде тӱн.

Ол айдат: нӧкӧриҥ сениҥ мен — тӱн.

ӱргӱлjи караҥуйда кабайыҥ ӱргӱлейт.

Салкын экелейин — кожоҥдор айдар,

Бийелеп берер — карлу куйун.

А мен кара тӱн узун-узун.

Сени jаҥыс ла jылдыстар jарыдар.

Кичинек jӱрӱм, кичинек улус.

Учы jокто кӱн jӱк ле ӱспекчин.

А мен улу тӱн, улу тӱн.

Мен айлаткышта, сениҥ jаныҥда,

Ончогорды мен аларым бойыма.

Одыҥды ӧчӱр, поэт, амыр уйукта...

2002 j. январь ай

ТОЛУБАЙtc "ТОЛУБАЙ"
Jаш тужым кӱч те болзо,

Jанар эдим Толубай алтайга.

Jаргак тоным jыртык та болзо,

Каткырар эдим чечектӱ jалаҥда.

Кыштыҥ шуурган-куйуны да айланза,

Кыштуга меҥдеп jанар ла эдим.

Темир печкениҥ jылузына сӱӱнип,

Томон чайымды ичер ле эдим.

Кайыр туулар бажына чыгып,

Кайран Алтайым jаражын кайкагам.

Кажы ла чечектиҥ ӱстине эҥчейип,

Кайкалду jараштыҥ jажыдын таныгам.

Сӱӱш дегени ол не болды деп,

Сӱӱнип, коркып мен санангам.

ӧлӧҥ jабулу jапаштыҥ алдында

ӧскӧ телекей ол не деп сурагам.

Узун тӱндерде уйкум келбейт.

ӧткӧн jолдорды эске аладым.

Кӧзнӧктӧҥ таҥ чолмон имдейт,

Кӧӧркий эжимниҥ адын адайдым.

Телефон до согор кижи jок,

Jоктомчылын не деп айдайын!

Кару нӧкӧрим ӧскӧ телекейде,

Кайран ӱндерин кайдаҥ угайын?

Тӱн узун, тӱн тымык, тымык.

Тӱштерим сананып, унчукпай jададым.

Караҥуй кӧзнӧктиҥ jанына келип,

Уйкуда кырларды аjыктап турадым.
2002 j. январь ай
* * *

Доктор! Jӱрегим оору.tc "Доктор! Jӱрегим оору."
Jӱрӱмим кыскарат.

Ай бӱгӱн ак, толу

Кӧзнӧктӧҥ карайт.

Тыным бу ла мында.

Сӱнем та кайда?

Тӱштерим саҥ башка...

Та кажы талада.

Удабас кӱн тийер.

Оору улус ойгонор.

Jе кем де ойгонбос,

Чырайы соор, оҥор.

Удабас jас келер.

Чечектеер Алтай.

База бир jасты

Сыйлагай о, Кудай!

                2002 j. февраль ай, эмчилик

tc ""
JАМАНЫМ ТАШТАГАР!tc "JАМАНЫМ ТАШТАГАР!"
О, Кудай! Jаманым таштагар!

Бу jӱрӱмди баалабадым мен.

Алтындалып Кӱн тийерде,

Агару бийиктеҥ уткыбадым, тен.

Бор-ботколо тегин ле уружып,

Бойымныҥ jӱрӱмим ундып салдым.

Калыгым учун темей тартыжып,

Тӱлей jӱректӱге тӱкӱртип алдым.

Бастыра бойым эмди шыркалу,

Базынып jӱргӱлейт сӱӱген улузым!

Калганчы jылдарым ачулу, шыралу...

Килегер деп кемди сураарым?

О, Кудай! Jаманым таштагар!

Кыйында сӱнемди мениҥ аргадап,

Сӧӧгим ӱстине ташты салыгар

Араай ыйлап, адымды адап.

О, Кудай! Jаманым таштагар!

                 2002 j. февраль ай, эмчилик
СӧСtc "СӧС"
Тӱҥей эмес Алтайда

Тӱш jеримде jӱредим.

Канчын jиит jаш тужым

Кайранымды кӧрӧдим.

Бу алтайдыҥ jаражы

Оҥбойтон деп айдыжат.

Бу jердеги jӱрӱмниҥ
Учы jок деп тургулайт.

Ойгонып келзем, орында

Онтогон оору jададым.

Ол jерге капшай ла

Барадым деп санандым.

Кара санаалу алмыстар

Jолымда оро каскылайт.

Кайраканды jайнайдым,

Кудайым не болушпайт?

ӱстиртинде улу Jайаачы

ӱни угулды тымыкта:

«Ак jарыкта ижиҥ кӧп,

Айткан сӧзиҥ калыкта.

Кӧрнӧ отты кӧксиҥе

Салгам мен — Jайаачы.

Jӱрӱмниҥ jолын jарыдар

Сен jериҥде Jаҥарчы.

Салымым уур болды деп,

Санааркаба, ӱлгерчи.

Акты-караны ылгаза,

Чынды айдар керечи.

Тӱженген сениҥ тӱштериҥ
Ол телекей jемтиги.

Ончозын бойыҥ билериҥ,

Мӧҥкӱлик jӱрӱм белгези».
2002 j. февраль ай

JАҤАРДЫҤ КУДАЙЫtc "JАҤАРДЫҤ КУДАЙЫ"
Калык сени мактап та турза,

Каргап айдары тӱҥей ле табылар. 

Jаркынду адыҥ jайылып та чыкса,

Jабызаткан ӱндер тӱҥей ле угулар.

Кыйынду эткен ижиҥди кычырып,

Карузып айса улус сананар?

Кайкалду jӱрӱмниҥ учурын билип,

Качан да болзо, быйанду артар.

Мекелӱ макка тегин кӧкӱбей,

Меҥдештӱ jӱрӱмниҥ учурын 

                                                    билейин.

Кара кӱчтер курчап та келзе,

Кайран jӱрӱмге сӱӱнип кӧрӧйин!

                           2002 j. февраль ай

JОЛЫГАТАН JОЛЫСТЫtc "JОЛЫГАТАН JОЛЫСТЫ"
Jодра чечеги jайылза,

Jотконду кыш ундылар.

Jолыккан кӧӧркий ыраза,

Jоктоп удура кем чыгар?

Элес эткен кебериҥ
Эске алзам, jаркынду.

Эркелӱ кӧргӧн кӧстӧриҥ
Эмдее jетире jайнулу.

Jолыгатан jолысты
Jонjолой, маргаа базырды.

Карузып айткан сӧзисти 

Карлу салкын учурды.

Кара кирбик алдында

Каткы артты, бурылбас.

«Кандый jӱрӱҥ, кӧӧркий?» — деп,

Карузып кем де сурабас.

Тӱн. Тӱмен jылдыстар

Тӱймеп, теҥерини jарыдат.

Ыраактаҥ, ыраактаҥ мӧлтӱреп,

Ырысту кӧстӧр кӧр турат.
2002 j. февраль ай, эмчилик

* * *

Колы-будым оорыйт,tc "Колы-будым оорыйт,"
Кожоҥдорым тымыйт.

Кӱчӱркеген кӱчӱк

Ырjаҥдап тыҥыйт.

Айткан сӧзимди 

Албатым укпайт.

Бажы jок кулдар

Эдӱ-ӱзӱтти алкайт.

2002 j. февраль ай, эмчилик
 * * *

Чорос-Гуркинниҥ ӧлӱмине
Калдан-Ойрот jеринеҥtc "Калдан-Ойрот jеринеҥ"
Качып келген чоростор.

Канча чактыҥ тӱбинеҥ
Кереестеп айткан ойгорлор.

Бир кинчектеҥ муҥ кинчек

Курчап келди, канайдар?

Башчыларын ӧлтӱрген

Кулдар артты, нени айдар?

Кааны jок болордо,

Калыктыҥ каны тӧгӱлген.

Башчызы jок  болордо,

Базынар улус кӧп келген!

Jер-тамыныҥ тӱбиндий,

Караҥуй соок таш тӱрме.

Бистиҥ ӧйдиҥ Шунузы1  

Чорос-Гуркин ӧлӱмде.

Калыгым деп кыйгырза,

Корып алар калык jок.

Алтайым деп айдынза,

Айрып алар ийде jок.

Караҥуй тӱрме тӱбинде

Каны тӧгӱлип jыгылган.

«Кайран jоным, Алтайым!» —

Калганчыда ол айткан.

2002 j. февраль ай

ДОКТОР ФАУСТtc "ДОКТОР ФАУСТ"
Кайыҥ калганчы бӱриндий

Кайдаар салкын учурды?

Санаама кирбес талага

Салым канай апарды?

Куйун, куйун, куйундар

Куулгас тӱштер экелгей.

Кунукчылду санаалар...

Кубулчаҥ улу телекей.

Карыкчыл деп айтпайын,

Кару сӧстӧр бойымда.

Jажытту jараш ол тушташ

Jаантайын санаамда.

ӧчӧжим келген ол тушта

«Ой, токто!» — деп айдарым.

Доктор Фауст ол чылап,

Сӱнемди элбиске садарым.

Jаш кӧӧркийдиҥ jанына 

Jапсып, сӱӱнип турарым.

Jалбыш сӱӱшке курчадып,

Jаш тужыма барарым.

ӧйди бура тартала,

ӧчӧжип ого айдарым.

ӧлӱм эмес, сӱӱш jеҥер,

ӧнӧтийин мен jыргаарым.

ӧрӧ турган курбустан,

ӧчӧбӧй кут беригер.

Аабы-Адай ӧрӧкӧн,

Алдыртуны ийбегер.

Сӱӱп, ойноп алайын,

Сӱнемди оноҥ алыгар.

Jӱрӱм! Jӱрӱм! Jаражын!

«Jӱӱлгек» деп айтпагар.

Тӱндий кара кӧзиҥде

Тӱмен jылдыс ойногой.

Ойынга сӱӱнген ол ӱниҥ
Jӱрегимде онтогой...
2002 j. февраль ай, эмчилик
КАДЫН ИЧИНДЕ БИЧИГЕН ӱЛГЕРtc "КАДЫН ИЧИНДЕ БИЧИГЕН ӱЛГЕР"
Кадын ичи кайыр jер —

Кан-Алтайдыҥ судазы.

Ойгор Гуркин jураган

Ойлу Алтай ырызы...

Телекейди ӧдӧ jарыткан

Теҥериниҥ илби кӱскӱзи.

Калыгы учун ӧлгӧн эт,

Кайда jӱрет сӱнези?

Чоройлоп аккан кара суу

Чорос деп араай кожоҥдойт.

Jажыл Кадынныҥ толкузы

Jайнулу сурагым оҥдобойт.

Сӱксӱре тӱшкен туулары

Сӱрлерин оныҥ эзедет.

Карагай агаштар эҥчейип,

Кандый салымга ӱшкӱрет?

Кудайдаҥ jакылта алала,

Куулгазын тӱштерин jураган.

Алтайдыҥ чӧрчӧк jаражын

Албатызына ол сыйлаган.

Орык, кайыр jолдордо

Оныҥ изин таныйдым.

Капчалда сууныҥ ӱнинеҥ
Кару jаҥарын угадым.

2002 j. февраль ай, эмчилик

* * *

Эки де ӧлӱ калба jизем,tc "Эки де ӧлӱ калба jизем,"
Эрjине jеримниҥ ажы эмей.

Эрлӱ бий эжигин де ачпаза,

Кудайдыҥ эжиги меге ачык дебей.

2002 j.

* * *

Больница. Коридор.tc "Больница. Коридор."
Jӱрегим оорыйт, кайдайын.

Тӱжимде ӧскӧ ороондор,

Тӧжӧккӧ лӧ капшай jадайын.

Ак кийимдӱ кызычактар

Jуула тӱжет. Шулурат.

Ундылбас кару jастарым

Удура келет. Каткырат.

«Поэт Адаров эмес пе?» —

Бой-бойынаҥ суражат.

«Кереес эдип, колоорды

Салып берзеер» — дешкилейт.

Jараштарын кыстардыҥ!

Jас ӧйинде чечектер...

Оморкойдым, сӱӱнедим,

Оҥбой ӧскӧр, кӧӧркийлер! 

Ак чаазынга колымды

Калганчы да салдым ба?

Карузыган ару кӱӱнигер

Аргадап мени алар ба?

2002 j. май ай, эмчилик 

МЕГЕ УТКУУЛ СӧС АЙТКАН tc "МЕГЕ УТКУУЛ СӧС АЙТКАН "
КӧӧРКИЙЛЕРГЕtc "КӧӧРКИЙЛЕРГЕ"
Кӧзӱлдеҥ келген кӧӧркийлер

Кӧӧрӧм jаҥар айт берди.

Карузыган сӧстӧрдӧҥ
Кара кӧзимнеҥ jаш келди.

Туруна ӱндӱ тууларым

Туман таркап кӧрӱнди.

Карлагаштарым уч келди,

Кару сӧзин jетирди.

Jакшы сӧсти ас уккам,

Jабарлашты кӧп уккам.

Эркелӱ сӧсти угала,

Эки кӧзимнеҥ jаш келди.

Ундылдым деп санангам,

Ундыбады кӧӧркийлер.

Арып jӱрген бойыма

Агару алкыш ийдилер.

Туу-тайгалар арjаннаҥ
Турналарым уч келди.

Канатту jаҥар jаҥарлап,

Качан да ундылбас сый берди.

Кӧзӱлдеҥ келген кӧӧркийлер

Кӧксиме jаҥар чӱмделтти.

Килеген, сӱӱген jаҥардаҥ
Кирбиктериме jаш толды.

                            2002 j. июнь ай

ӱРЕДӱЧИtc "ӱРЕДӱЧИ"
Тӱн караҥуй. Столдо одычак.

Уйкузын ундып, ӱредӱчи отурар.

Тептерде сӧстӧр. Бу не кызычак?

Jӱректе jылу сӱӱнчи jарыдар.

Эжик арjанда эҥмек туулар,

Кӧзнӧк арjанда кӧгӧргӧн суулар.

Элбек телекей кайда да ыраак,

Нени де кожоҥдойт тӱрген суучак!

Эртен тура школго келзеҥ,

Кушкаштар чылап балдар чуркураар.

Кандый да кайкал, сӱӱмjи, ырыс

Олордыҥ ӱнинеҥ jӱрегиҥге томулар.

Сӱӱжиҥле олордыҥ сӱӱжин jарыдып,

Сӱрлӱ сӧстӧрди сен табарыҥ.

Кайкалду телекейдиҥ эжигин ачып,

Кандый да jажытты jартап айдарыҥ.

Кара кӧстӧриҥ карузып, суркурап,

Карган поэтти эске аларыҥ.

Ак чаазынга бичиген сӧстӧрим

Айлаткыш болгон бо? Бойыҥ табарыҥ.

Ак-jарыктаҥ ырап та калзам,

Алтай jонымда айса адым артар.

Деремне jерде, кичинек школдо

Сениҥ jӱрегиҥ мениҥ сӱӱжимле тынар.

ӱлгерлер, ӱлгерлер, тымыкта 

                                                     шыҥыра,

ӱйелерди ээчий ӱйелер келгей.

Сендий ок ӱредӱчи кызычак

Калыгын ӱредип, Алтайында jӱргей.                                             

Мен де тӱнде уйкумды jылыйтып,

Перомды энчикпей колыма аладым.

Айдылбаган jайнулу санаамды

Айдып саларга амырым ундыйдым.

Тӧрӧл jеримниҥ оҥбос чечеги!

Тӧжиҥде jӱрегиҥ ырысту согулгай.

Jӱрӱмниҥ белеги, jӱрӱмниҥ ырызы

Jӱс те jылга сени корыгай!

ӧлӱп те калзам, ӧскӧ телекейдеҥ
ӧкпӧӧрип, карузып слерге кӧрӧрим.

Ак-jарыкта слер бар тушта,

Адым, магым ундылбас, билерим!

Эжигиҥ ачып, эҥирде чыксаҥ,

Эҥмек туулар унчукпай турар.

Карлу салкын ачу кожоҥдоп,

Кара чачыҥды эркелӱ сыймаар.

Ол салкын эмес, мен болорым,

Jылдыс болуп теҥеридеҥ 

                                               кӧрӧрим.

Кайран Алтайым! Кару калыгым,

Каргап та салза, сӱӱп ле jӱрерим!

Карузыган сӧстӧрӧӧр канат берди меге,

Катап ла ойто бийикке учарым.

Канадым сынып, jерге jыгылзам,

Кара корым болуп артып каларым.

ӱргӱлjи сӧстиҥ учурын билетен

ӱредӱчи бар да, адым ундылбас.

Сӱӱшле толгон мениҥ jаҥарым

Сӱӱшти jарыдар jеримнеҥ ырабас.

2002 j. июнь ай

* * *

Ыйлаба, jайнаба, кӧӧркий,tc "Ыйлаба, jайнаба, кӧӧркий,"
Ырыс дегенин мен билбезим.

Сӱнемди мениҥ кыйнаба, кӧӧркий,

Сӱӱш дегенин мен база билбезим.

ӧскӧ телекейде jӱрген болорым ба,

ӧзӧгимде кандый ачу санаалар?

ӧштӧбӧгӧр мени, кайран улус,

ӧлӱмим кемге ырыс экелер?

Экелетен болзо, ӧлтӱрип салыгар!

Эки аршын табылар эмес пе?

Ончо кинчекти меге jарбыгар,

Оноҥ слерге болуш келер бе?

Ыйлаба, jайнаба, jаш кӧӧркий,

Ынаарлу ыраакта jылыйып калайын.

Ундычаҥ телекей ундып ла салгай,

Jайаачы кудайымнаҥ нени сурайын?

Мениҥ jайнуумды угатан болзо,

Jоныма ырыс сураар эдим.

Сӱӱш билбес калjу улуска

Сӱӱп jӱргенимди jажырбас эдим!

Кинчектӱ меге килеп кӧрзӧҥ,

Килеген кӱӱниҥ санаамды jарыдар.

Ары болуп ырап калзам,

Агару санааҥ сӱнемди корулаар!

2002 j. июнь ай

* * *

Кӱн канатту куш! Jетир кару Алтайыма!tc "Кӱн канатту куш! Jетир кару Алтайыма!"
Ак сӱмерлер jалкыны мени аластазын.

Ару сууларымнаҥ суузыным канзын,

Jокту, jе Кудайга jуук ару талама...

Тӱш jерим айса ол чын jӱрӱм?

Бу jӱрӱм коркышту тӱшке тӱҥей.

Арга jоктыҥ сӧзине бу телекей тӱлей,

Кажыска ла эки аршын jер арткан.

Караҥуйда толыкта кем элбес этти?

Карындажым сӱнези айса келип jӱрди?

Айткан сӧстӧри jӱрегиме уйа тарткан.

Иним! Ийниҥе тайанып jӱрген эдим,

Эмди агаш тайактарга jеттим.

Эдӱниҥ буудагын ӧдӧриҥ деп, Jайаачым 

                                                                           айткаҥ.

2002 j.
* * *

Тӱнде сен мениҥ тӱжимде,tc "Тӱнде сен мениҥ тӱжимде,"
Тӱште сен мениҥ санаамда.

Кайда да ыраак ол талада,

Качан да jетпезим мен сеге...

Ортобыста jӱс, муҥ jылдар.

Оны канайып кайра тартайын?

Сӱӱгенимди канай табайын?

ӧйлӧр эжиги ачылар.

Кумдар баскан калада

Кудай мени ундыптыр!

Куулгазынду jаражай,

Кубулып калган эмтириҥ.

Эжигим мениҥ сен ачпай,

Электеп барган болбойыҥ?

Ондо jаҥарлу jыргалда

Мени ундып сен салдыҥ.

2002 j. июль ай

* * *

Jӱрӱм бар ла jат,tc "Jӱрӱм бар ла jат,"
Jӱрек оорыйт.

Jӱрӱмисти, байла,

Кудай корыйт.

2002 j.
* * *

Тӧмӧн кӧрӱп, карыкпа, кӧӧркий,tc "Тӧмӧн кӧрӱп, карыкпа, кӧӧркий,"
Тӧрӧлиҥде сен тӱҥей ле jараш.

Кал неме мекелеп те салза,

Кайран jӱрӱмиҥ ару ла jаш.

Jӱрегиҥ! Jӱрегиҥ jайнап та турза,

Jӱс те буудакты ӧдӱп чыгарыҥ.

Кудайдыҥ берген салым-судазы

Jолыҥ jарыдар, ичкери барарыҥ.

Сӱӱштиҥ jолы кайыр да болор,

Сӱмеленип ого jетпейтен эмей!

Оныҥ одына кем кӱйбеген эди!

Ыйла да кожо ырыска jетпей.

Алтайым кыстары кайкалду jараш,

Айткан сӧстӧрим jӱректеҥ келген.

Келер ӧйдӧ слер — кару энелер,

Кежик-ырысты слерге кудай берген.

Jаҥарла, jаркындал, карыкпа, кӧӧркий,

Сӱӱжиҥнеҥ кайкалду сӱӱштер ӧзӧр.

Кара кӧзиҥде карузыш jалакай.

Кату да кылыктуны тӱҥей ле jеҥер!

Тӧмӧн кӧрӱп, карыкпа, кӧӧркий,

Тӧрӧлиҥ ырызы сенде ле эмей.

Очоктыҥ, jурттыҥ, баланыҥ энези,

Ойгор кӱӱн сенде ле jӱргей.

Буурайган чачту бажымды эҥилтип,

Бу jӱрӱмде алдыҥда турарым.

Калам туткан колым тирӱде

Карузып, сӱӱген кӱӱнимди айдарым.
2002 j.
* * *

ӱспекчинниҥ одындыйtc "ӱспекчинниҥ одындый"
Типилдейт мениҥ jӱрегим.

ӱрӱп ле ийзе, jап эдип

ӱзӱлер мениҥ jӱрӱмим?

ӱспекчин оды ӧчсин деп,

ӱрет, ӱрет бир кижи.

Ол ӱрӱштеҥ оодылып,

Тӱшкен болбой тиштери?

Jе ӱспекчиним кӱйӱп jат,

Jалбыш оды jапылдап.

«Тагылыҥ оодыл, одыҥ ӧч!» —

Кемзи каргайт, калактап?

2002 j.
 * * * 

Поэттиҥ сӱӱжи шыралу,tc "Поэттиҥ сӱӱжи шыралу,"
Бойыҥ оны билериҥ.

Кӧк чечектерге кӧмӱлип,

ӱлгерин кычырып,

Уткып оны кӧрбӧзиҥ.

Jӱс те катап кубулзаҥ,

Jӱрегиҥ ӱнин угарым.

Jаман кӧрӱп, тукурзаҥ,

Jарашка мӱргӱп jӱрерим.

ӧйдӧҥ таштар оодылар, 

ӧчӧр сениҥ ол сӱӱжиҥ.

Jӱрӱм канча кубулар,

Jаҥарымда jӱрериҥ.

Поэттиҥ сӱӱжи ӧлбӧйтӧн,

Бойыҥ оны билбейтеҥ.

Jӱректерди jайнадып,

Jӱс jылдарды ӧдӧтӧн.

ӱспекчин чилеп ӧч калза,

ӱстинде jылдыс кӱйетен.

Айланбастыҥ тӱбинеҥ 

Ару jаҥар келетен...
2002 j.
* * *

Карлагажым, карлагаш,tc "Карлагажым, карлагаш,"
Канаттарыҥ jайа тут,

Кара кӧзиҥ мелтиреп,

Карузып, кӧӧркий, учуп кел!

Кара булут туштаза,

Карлагажым, коркыба.

Куйун-салкын айланза,

Кубулчаҥ санаа сананба.

Аптап сени, тармадап,

Алып алзам, ырыс jок.

Санааркайла ыразам,

Салымымныҥ jолы jок.

Карлагажым! Карлагаш!

Салкын болуп учарым.

Канаттарыҥ jайылтып,

Бойыма jаба тударым.

Бир эмес те ол сӱӱжис,

ӱргӱлjиге арт калзын.

Jаш ӱйениҥ jӱректе

Уйа тартып, кайнатсын!
2002 j.

JАЖАГАН  JАЖЫМtc "JАЖАГАН  JАЖЫМ"
Jетен jажым jеткен де болзо,

Jе эмди де мен jӱрегимле jаш.

Кӧп jастар ӧткӧн дӧ болзо,

Кӧксимде кӱӱним арыбады, баш!

Агаш тактада тызырада бийелеп,

Алтын чӧӧчӧйди кӧдӱрип те ийбей.

Кудай берген jӱрӱмге сӱӱнип,

Кутус jаҥарды чӧйӱп те ийбей.

Карузыган кӧстиҥ jылузына изип,

Катап jастарга jӱре де бербей.

Чаҥкыр ажуныҥ ары jанында

Чадыр айылда сӱӱжиме де jетпей!

Карузып jӱрген кӧӧркий jанында

Тармылу сӧстӧрди айтпас бедим.

Элес эткен бу jӱрӱмде

Эмди де кӱӱним ӧчпӧгӧн дейдим.

Карыкчал санаа курчап та келзе,

Кайра таштап, каткырып ийерим.

Калjу бий базынып та jетсе,

Качан да алдына чӧгӧдӧй тӱшпезим.
2002 j. август ай

*  *  *

Салкын шуулайт агаштар бажында,tc "Салкын шуулайт агаштар бажында,"
Чын сӱӱшти, сысты канай таппадыҥ?

«Кӧӧркийим» — деп, канай айдарыҥ?

Ол ыраакта, чек ӧскӧ талада!

Чечектер jайканар jайгы салкынга,

Сен бойыҥ jажытту jылдыс чечектий,

Сен кӱнге jарып, jӱрегиме тийгеҥдий.

Эрдиҥе тийедим, ондо ырысту jаҥарга.

Jеҥдерис jастанып тыштаналы jалаҥда,

Булуттарды jамынып, таҥдак алдында.

Ойынысты jажырып, оҥбос талада.

Чечектер окшошсын, сӱӱштеҥ эзирип,

Ортобыста от jалбыразын изӱ кучакта,

Кӧӧркийим, кӧӧркийим, бис ырысту 

                                                                 учушта...

2002 j. август ай
* * *

Роза мениҥ садымда ӧспӧгӧн,tc "Роза мениҥ садымда ӧспӧгӧн,"
Jе оныҥ тегенектери колым кадады.

Оныҥ jаражы мени олjого алды.

Jӱрегим сыстайт, сӱӱш ондо ӧчпӧгӧн.

Jапсып, jаражыҥ не сыйлайдыҥ?

ӧчӧп jӱрӱҥ бе? Ойноп jӱрӱҥ бе?

Ырыстыҥ одын, jаражайым, ӧчӱрбе!

Jӱрегиҥ чым этпей, кӧӧркий, кайттыҥ?

Салкын болуп кучактай аларым,

Jаҥмыр болуп будыҥды jунарым,

Эзин болуп эрдиҥнеҥ окшоорым.

Jӱрегиҥ jайнадар кожоҥ табарым,

Эркелӱ сӧстӧрлӧ эзиртип саларым,

Jаражыҥды мактап, телекейге jайарым...

2002 j. август ай 

* * *

Орой тӱнде одымды кӱйдӱрбей,tc "Орой тӱнде одымды кӱйдӱрбей,"
Jылдысту теҥериге jайнулу кӧрӧдим.

Сени jажына бедиреп jӱредим,

Сениҥ сӱӱжиҥе кичинек те иженбей...

Айланайын! Кӧстӧриҥ сӱӱнчилӱ jарып,

Алдымда турарыҥ сӱӱжиҥ бадырбай,

Бойыҥ сӱӱжиҥди бойыҥ таныбай.

Эркемге сӱӱнериҥ эрдиҥди ачып.

Кажайган чачым кара деп кӧрӱнер,

Калапту jараш эр турарым,

Карузышты, сӱӱшти сеге сыйлаарым.

Ондый телекейди, кӧӧркий, кӧрбӧгӧҥ,

Ондый сӱӱшти качан да билбегеҥ.

Jӱрегиҥде оттыҥ изӱзин сеспегеҥ...

2002 j. август ай  

*  *  *

Бозого арjанда поэт турат,tc "Бозого арjанда поэт турат,"
Бозом эҥирде та нени сакыйтан?

Эриндери кыймыктап нени айдатан?

Эдиреҥи сӧстӧри эбире томылат.

«Кӧӧркийим! Кӧӧркийим! Jӱрегим 

                                                               jалбышта,

Сениҥ jаражыҥа чек jӱӱлип jӱрӱм,

Кучактай аларга меҥдеп турум.

Куйун чылап, куйулып учушта.

Бир койдонзом — кайкал телекей,

Экинчи койдонзом  — эрjине телекей.

Чӧҥӧ берериҥ ырыстыҥ талайына,

Учуп чыгарыҥ jылдыстарлу айаска.

Jаргак тоным jабынчы болбос по,

Jажаган поэт сӱӱп болбос по?»

2002 j.
*  *  * 

Мен сеге та кайда туштагам,tc "Мен сеге та кайда туштагам,"
Турфанныҥ алтын садында?

Тӧбӧттиҥ кайыр кырларында?

Та кажы чакта сӱӱп, jайнагам.

Ол сӱӱштиҥ тилин ундыгам,

Ол куулгазынду jажыт эрмекти?

Jӱрек ӧртӧйтӧн илбизин сӧстӧрди?

Муҥ jылдарга мен сакыгам.

Ышту алтай агаш чадырда

Jурт тутканыҥды мен кайкагам.

Ырызыма сӱӱнип, араай ыйлагам.

Ол сӧстӧрди ойто мен таппагам,

Тили jоктый мен отургам,

Jаҥыс ла кӧстӧримле jайнагам.

2002 j. август ай
* * *

Айланайын, кӧзиҥдеtc "Айланайын, кӧзиҥде"
Айдыҥ чогы jарыды,

Кӱлӱмjилӱ эрдиҥде

Кӱнниҥ чогы ойноды.

Jӱрегимде jас конды,

Jӱӱлбей канай jӱрейин?

Орой, орой сӱӱш келди,

Оны канай jеҥейин?

2002 j. август ай
* * *

Айтсаҥ меге, кару кӧӧркий,tc "Айтсаҥ меге, кару кӧӧркий,"
Айлым эжигин не ачпадыҥ?

Эрке кӱӱниҥ не кыскандыҥ?

Jӱрегиҥнеҥ jӱк ле эзен ий!

Jаш туштадый чек jайнадым,

Jаражыҥды сӱӱп, сени кайкап,

Салымга ойто бу туштап,

Jаҥарымды jаҥыс сеге jайадым.

Ыраак ол алтай jуртыҥда

Ышту айлыҥ меге ӧргӧӧдий,

Сананадым оттыҥ jанында.

Сен мениҥ кайран эжимдий.

Чобыра jабынчы ӱстине

Табырайт бӱгӱн соок jаҥмыр...
2002 j. август ай
ӧЛБӧС ИЖЕМJИ ӧРТӧЙТ МЕНИtc "ӧЛБӧС ИЖЕМJИ ӧРТӧЙТ МЕНИ"
Бир тӱрмек сонет-санаалар

I

Таштарда кезилген jебрен бичиктер

Та ӧйлӧр ӧткӱре нени ойгозот?

Чактар тӱбинеҥ ӱнденип, ойгортот?

Кайда ла болзо, кайкалду темдектер!

ӧткӧн ӧйлӧрди тиргизип болбозыҥ,

Jе канныҥ тыны качан да ӱзӱлбес. 

Карындаш баатыр кыйа кӧрбӧс,

Jе оныҥ колынаҥ качан да тутпазыҥ.

Jебрен ӧйлӧр ӱндери угулар,

Аттила башчы jаныска турар.

Оныҥ келерин, поэт, сен санангаҥ?

Кызалаҥ ӧйди токтодып болбозыҥ,

Jе бир элесте болужыҥ jеткей,

Улу jайаачы алкыжын ийгей.

II

Улу jайаачы алкыжын ийгей,

Коркыбайтан алып jууда jыгылды.

Кайран Алтайын корып болбоды.

Карындашка килеп, тӱӱкибис эзелгей.

Он эки jайзаҥ кинчеги — кижендейт.

Алтай jоным айдуулда — кырылды.

Куба чӧлдӧрдӧ сӧӧктӧри jадыры,

Кара ийделер бери меҥдейт.

Алтайын сананып, албаты ыйлаган,

Jӱс jылдарга jӱректери сыстаган.

Очокто одыбыс айса ӧчӱп калар?

Кинчек келерде крестке тӱшкен,

Кааны jокто кулга кирген,

О-о, Кайрако-он, ойгорчы нени айдар?

III

О-о, Кайрако-он, ойгорчы нени айдар?

Jӱректе кан согор jӱрӱмди оҥдоорго,

Чын ачылар тӱҥей ле келер ойгорго,

Алтайын сӱӱгени алтай деп аданар!

Корымга калганчы таш салынбаан,

Калыктыҥ jебрен тазылы кургагалак.

Jайаачы, бычузы бисти ундыгалак,

Агару кижи! Сӧзин айтпаан.

Тӱҥзӱйип jӱрер ӧй ӧткӧн эмес пе?

Карузыжар ӧй келген эмес пе?

Кара кӱчтер кайнап чыгар!

Кажыбыска ла аршын jер артар,

ӧскӧ уктар Алтайысты блаап алар.

Тӧрӧлин, калыгын кем корый алар?

IV

Тӧрӧлин, калыгын кем корый алар?

Бийиркеш, тыҥзыныш темей калды,

Бийлер jаҥ блаажып jонын ундыды.

Бий jанында jалканчыш ойындар!

Каан jанында кем jуук турар?

Кускундар тирӱ кӧсти чокыйт,

Агы-чегин шайтанга такыйт.

Агару сӧсти тӧгӱн кӧм салар.

Кара коҥыстар каныҥда, бажыҥда

Тыныҥды кыскартты канча чактарга.

Сеге, поэт, та кемизи килегей?

Кем ырысту болор кеен Алтайда?

Кубарыҥ учкай ару салкында,

Сӱнеҥди сӱмер ыйыктар кичеегей.

V

Сӱнеҥди сӱмер ыйыктар кичеегей.

Ундынчаҥ телекей ундып салар.

Айса сӧстӧриҥ jӱректерге томулар?

Килемкей алып сеге ийде бергей.

Ойроттыҥ калдыгы ойгор jурукчы,

Jоныҥ учун сен jӱрӱмиҥ бердиҥ.

Кыйынду ӧлӱмле тӱрмеде ӧлдиҥ,

Таҥ алдында аткылап салды.

Кату jаҥ ончозын толгоп, кыйнаган,

Кулдаҥ чыкканы канзырап тыҥыган.

Эпчил, jалканчык jаҥга чыкты.

Меге де ийилген канду окторы

Бурулаш темир кайырчакта jадыры.

Кара ӧштӱ кара канына карылды.

VI

Кара ӧштӱ кара канына карылды.

Колтыкчылары оны актап отурат,

ӧй андый болгон деп айдыжат,

Качан угулгай мылтык jызырты?

Ончозынаҥ jажынып, качса кайдар?

Бийик jарда кӧк кӧзнӧктӱ тура.

Кӧк кӧстӧрлӱ ол алтай бала

Кару кӧргӧн. Ол канай ундылар?..

Кайыр кырлар маралла jабынган,

Кызыл-чаҥкыр ӧҥдӧрлӧ будылган.

Мен, байла, Дон-Кихотко тӱҥей?

Jастыҥ Кудайы — кӧӧркий турган,

Ботичеллиниҥ* Венеразын эзеткен.

Кемниҥ де jӱреги сӱӱшке тӱлей.

 VII

Кемниҥ де jӱреги сӱӱшке тӱлей.

Изӱде чечектер кӱнзип jытанат,

Арыган да jӱректи ижемjи jарыдат.

Ырысла jары, кайран телекей!

Карыкчалла jӱрегиҥ курчаба, поэт,

Кӧстӧриҥде кӱнниҥ чогы jарыгай.

ӧткӧн jаражай элес кӧрӱп салгай.

Поэттиҥ абын билбейтен бет?

Кадынныҥ толкулары та не онтойт?

Кайа-таштарды кучактай алат.

Куркулдап турналар учат jергелей.

Кӱчи jогынаҥ ачу калактап, ыйлап,

Алтын тӱштерин калыгым тӱженет.

Эжигиҥ ач, ӱргӱлjи телекей!

VIII

Эжигиҥ ач, ӱргӱлjи телекей!

Карузыган санааҥ качан да сообос,

Калык деп бисти ӧскӧлӧри тообос.

Сӧӧгисти чӧй бӧрӱлер челдегей.

Олорды да кырар ийделер табылар!

Орто телекей* туруп чыкса,

Кату некелтеле кабыра тутса,

Каргаган ӱндер — кара jоткон турар.

Тыныбыс, судабыс та кайда?

Арасей ширееде, чой кайырчакта.

Jайзаҥдар берген косколоҥ чакта.

Корыырдаҥ болгой кородып салды,

Jобош бойысты коркынчак деп бододы.

Поэт кемзинеҥ болуш сакыды?

IX

Поэт кемзинеҥ болуш сакыды?

Калганчы сӧзин бичип саларга

Каламын тудунып, кудайга чыгарга,

Jебрен тӧрӧлинеҥ алкыш сурады.

Шӱткердиҥ сӧстӧри чын дежет,

Ойто ло кулга кирди тенектер,

Садуга барды jебрен тӧрӧл jер.

Бӱгӱн кӧӧркийлер неге иженет?

Талдаштарда талбаҥдажып jӱгӱрижет,

Бийик jердиҥ ширеезин блаажат,

Уктарга бӧлӱнип, уйадын саткылайт.

Jайыктаҥ, Эдилдеҥ аттарыс,

Jаныста jуртаган эл-карындаш,

Кӧзимде бӱгӱн не изӱ jаш?

X

Кӧзимде бӱгӱн не изӱ jаш?

Кедерлеп сен неге jедериҥ?

Улу ийдеге удура нени эдериҥ?

Сакыйт мени кереес таш...

Садынып билбес тегин калыгым,

Кудай, байла, анайда jайаган.

Jакшыларын аза алып барган,

Улу чынды кайдаҥ угарым?

Акты-чекти канайып ылгайдыс,

Ырыс дегени ол не деп сурайдыс.

Туйук салым! Тегин ле jайнаш...

Орус каанга черт буспааныс,

Арасей учун канысты тӧккӧнис.

Килебеди. Калыгым кӱчи jок jаш...

XI

Килебеди. Калыгым кӱчи jок jаш.

Озогы чактар нени ле эзедет,

Бӱгӱн калыгым неге иженет?

Теҥери караҥуй. Ургун jааш.

Ол бистиҥ кӧстӧристиҥ jажы,

Оны сен билериҥ карыгып!

Турарыҥ ба, бисти корып...

Алтыннаҥ баалу Алтайыс тажы?

Кайыр таштарлу Кайрылык jуртым,

Jаану тайгамныҥ агару бийиги,

Ондо бӱгӱн шуургандар айланат.

Каткылу кӧстӧрлӱ кӧӧркий кыстарым,

Кайда бараадар деп мен сурайдым.

Карузыган кӱӱн jӱрегим jылыдат.

XII

Карузыган кӱӱн jӱрегим jылыдат.

Ижемjи айса тегин артар ба?

Ийделӱ карындаш коруп албас па?

Алаҥзу санаалар бажымда айланат.

Кӧк чечектерге кӧмӱлип базайын.

Турналар ӱндери тууларда шыҥыра,

Нӧкӧрим болзоҥ, jаҥарым тыҥда.

Чӧркӧлгӧн тууларым чӧрчӧгин айдайын.

Карагай jанында кайраным туштагай,

Карузыган, сӱӱнген каткы угулгай,

Кара суучактый шылырап ырагай.

Jаш ӱйелер jаҥары jаҥылзын,

Jылтысту теҥери jонымды алказын.

ӱлген Кудайдаҥ ӱлӱбисти сурайын.

XIII

ӱлген Кудайдаҥ ӱлӱбисти сурайын.

Jаан jӱрӱмге jалтанбай барарга,

Jарбынып кыйа jолго чыкпаска.

Jайалтам jеткенче айдып турайын.

Кандый да болзо, ӧдӧр калjу чак,

ӧлбӧй артканы ӧзӱп ле чыгар.

Качан да болзо, калыгым сананар,

Меге де jедижер быйанду мак?

ӱйелер ӱнинде артып калар,

ӱргӱлjиге бычыган кереес jаҥарым

Айса ис артырбай ол ундылар?

Чаҥкыр Кадын кӱчтӱ толкулар

Кӱркӱреп кайалар кӧксине табарат,

Jӱрегиме бадышпайт jӱзӱн санаалар.

XIV

Jӱрегиме бадышпайт jӱзӱн санаалар.

ӱйелерди ээчий ӱйелер солыйт,

Алтай-Кудайым албатызын корыйт,

Ойгор jӱректеҥ ӱредӱ угулар.

Адалар магы ундылып калбас,

Очокто одыбыс качан да ӧчпӧс!

Ойгорлор айтканы jӱректе сообос!

Сениҥ де килемjиҥ бисти таштабас.

Jебрен jерис, jеҥестӱ тууларыс,

Кумран чактар куулгазын салымыс.

Элбек телекей кожоҥым угар.

Тууларда jолдор туйук ла кайыр,

ӱзӱлбеген эмдиге озогы тамыр.

Чобра ӱстинде jаҥмыр: тымыр, тымыр.

XV

Улу jайаачы алкыш ийгей.

О-о! Кайракон нени айдар?

Тӧрӧлин, калыгын кем корый алар?

Сӱнеҥди сӱмер ыйыктар кичеегей!

Кара ӧштӱ кара канына карылды.

Кемниҥ де jӱреги сӱӱшке тӱлей.

Эжигиҥ ач, ӧскӧ ӱргӱлjи телекей,

Поэт кемзинеҥ болуш сакыды.

Кӧзимде бӱгӱн не изӱ jаш?

Килебеди. Калыгым кӱчи jок jаш.

Карузыган кӱӱн jӱрегим jылыдат.

ӱлген Кудайдаҥ ӱлӱбисти сурайын.

Jӱрегиме бадышпайт jӱзӱн санаалар.

Чобра ӱстинде jаҥмыр: тымыр, тымыр.
2001 j. декабрь — 2002 j. август

БАЙКАЛ-ИНИМЕtc "БАЙКАЛ-ИНИМЕ"
Кӱл-Тегинниҥ чырайы

Сеге тӱшкен, карындаш.

Канча чактар ажыра

Корып алды кӱреҥ таш.

Ого сениҥ тӱҥейиҥ
Ол чырайдаҥ танылат.

ӧскӧ ӧй, ӧскӧ чак.

Кан тамыры тартылат.

Кӱл-Тегин баатыр абабыс!

Кӱн алдында нере бар.

Саҥ ла башка салымыс,

Jӱрӱмисте милчи бар.

Кандый конок сакыды,

Айладып канай айдайын?

Кӱлӱмjизиле  jарыдып,

Кирип келерин сакыйын.

2002 j. октябрь айдыҥ
 2-чи кӱни
* * *

Кӧзнӧк алдында поэт карыгат,tc "Кӧзнӧк алдында поэт карыгат,"
Кӧӧркийим кайда деп, ол сурулайт.

Салымын каргайт, сӱӱжин мактайт.

Поэтти шоодып, улус каткырат.

«Карган кӱрӱм jӱӱлген!» — дежип,

Кемзи де шоодып, тымыкта тыйтылдайт.

Jаражай кӧӧркий эжигин ачпайт,

ӧскӧ эрдеҥ ырыс келижип.

Кайкалду jараш телекейдеҥ келген

Калапту поэтти кем таныйтан?

Ак-jарыкты эбирип, Алтайына jеткен.

Агару поэдине база кемзи килейтен?

Канчаны сананып кажайган бажына

Карузып кемзиниҥ колы тийетен?

2002 j. октябрь ай
ОРХОНДОtc "ОРХОНДО"
Орхон сууныҥ jанында

От чечектер jалбыштый.

Нарын-цэцэк кӧзинде

Кӱлӱмjизи jылдыстый.

Толкуларда не шымырт?

Jӱрегисте не jымырт?

Ойынзаган эрке кӱӱн.

Ол jаратта кандый ӱн?

Jебрен чактар тӱбинеҥ
Jедип келди кандый тӱш?

Караҥуй тӱнде каткыда

Кайнап чыкты кару сӱӱш!

Эриндериниҥ изӱзин,

Кызыган чӧлдӧ эзиндий...

Эрке сынын ээлгирин,

Эрjине ээлгир эргиштий.

Канча чактар ажыра

Каныста кӱйген карузыш.

Сен де кайылтып болбозыҥ —

Jӱрегимде карлу кыш...

2002 j., декабрь ай

* * * 

Кӧк-таман да кӧк-таманtc "Кӧк-таман да кӧк-таман"
Кӧкип ойнойт салкында.

Кӧстӧриҥде ырысты

Кӧрӱп jӱрейин jажына...

Эрте jастыҥ соогына

Колыҥ тоҥды, кӧӧркийим,

Колтыгым дӧӧн колыҥ сук,

Jылу болор ол дейдим.

Jӱрегим кандый согул jат,

Типилдежин тыҥдазаҥ.

Кӧстӧристе одычак,

Оноҥ, эркем, jылынзаҥ.

Кӧстӧриҥ эки кӧк чечек,

Jаражына чӧҥӧдим...

Кӧк-таманду jастарда

Тӱш jеримде jӱредим.

2003 j. январь ай

* * *

Алматыныҥ садындаtc "Алматыныҥ садында"
Адыҥ уккам, Лейлим!

Jаламан, Кадын jанында

Jаҥарлагаҥ, Лейлим!

Акту сениҥ адыҥды

Айтпазым мен, кӧӧркийим.

Опсыркаган улустаҥ
Коп чыгарын билерим.

Алтай jуртта, ыраакта

Лейлим мениҥ jуртап jат.

Ады jарлу поэттиҥ
Сӱӱгени мен деп билбей jат...

2003 j.
* * *

Jодраныҥ jанындаtc "Jодраныҥ jанында"
Jолыккан эдим, Лейлим.

Канча jылга кӧрбӧдим,

Карыкчалын не дейин.

Алтай адыҥ адабай

Лейли деп ададым.

Айдыҥ тӱнде jаҥыскан

Эригип сени санандым.

Кайкамчылу jаражын

Кайран Лейлим оҥдобойт.

Поэттиҥ сӱӱштӱ сӧстӧрин

Ол неге де бодобойт.

Ой, Лейлим, Лейлим,

Сеге канай jедейин!

Бир элесте тушташка

Jӱрӱмимди берейин.

2003 j. январь ай, эмчилик
JАЙЫМ САЛКЫНtc "JАЙЫМ САЛКЫН"
       Кару карындажым Байкалдыҥ эземине

       бир тӱрмек сонет-jаҥарлар

I

Мениҥ ӱргӱлjи нӧкӧрим салкын

Кӧзнӧгим токулдадат, эжигим тартат.

«Сен мында ба, поэт?» — деп унчугат.

Теҥерини чийе согот ак jалкын.

«Мен jаныҥда амырап алайын,

Мениҥ араай jаҥарым сен тыҥда.

Кабайыҥ jайкагам качан бир тушта,

Арчыган эдим кӧзиҥниҥ jажын.

А бӱгӱн не карыктыҥ, не ыйладыҥ?

Кудайдаҥ, jӱрӱмнеҥ нени сурадыҥ?

Буудактар ӧдӱп болбодыҥ ба, поэт?

Буруладып jӱредиҥ бе бу ак-jарыкта,

Айса сӱӱгениҥ сени таштап ырады?»

Суда-салымнаҥ нени jайнадым?

II

Суда-салымнаҥ нени jайнадым?

Ончозы тӧгӱн, ончозы ӱргӱлjи эмес.

Jӱрӱм jӱк ле шыралу бир элес,

Кайран инимди мен jылыйттым.

Кӱл-Тегиним, эрке карындаш

Кӱндӱ jердеҥ ол ырап калды!

Кӧстӧримнеҥ ачу-ачу jаштар тамды,

Ого ӧрӱмдеп ӧртӧлди кату таш!

Карычактар айланат, кӱс келди.

Карузыган кӱӱнимди ӧлӱм ӧртӧди.

Каркылдап, кара кускундар айланды.

Эски чамчаныҥ эдегин силкип,

Эрчимдӱ салкыным ойногон эдиҥ.

Сен ойто ло jаҥарлу келдиҥ.

III

Сен ойто ло jаҥарлу келдиҥ.

Мениле коштой иним jӱгӱрген,

Каткырган, сӱӱнген, сӱӱген, jӱрген.

Сен оныҥ кӱргӱл чачыла ойногон эдиҥ.

Билерис, jӱрӱм ӱргӱлjи эмес,

Оро кемниҥ де алдында карарар.

Улус оны эбире туруп ыйлажар.

Jе jӱрӱм мыныла тӱҥей ле тӱгенбес.

Удабас jас келер, кар кайылар,

Тӧҥичектеҥ кӧк ӧлӧҥичектер чыгар.

Олорды ачу jашла сугарып саларым.

Салкыным! Оныҥ jанында кожоҥдо,

Мениҥ онтуумла сен ондо онто.

Сеге jайнайт карган поэт-нӧкӧриҥ.

IV

Сеге jайнайт карган поэт-нӧкӧриҥ.

Корлогон колыста алтын арба артатан,

Коозозын салкыным учурып апаратан.

Чарак арбада ӧлбӧй jӱрериҥ.

Кӱн jаркынду каткызыла jарыдатан

Кӱӱни jараш, каным бир карындаш.

Бӱгӱн ийнимде уур, соок кара таш,

Оны канайып туура таштап салатан?

Ол мениҥ jӱгим, мениҥ карыкчалым,

Jӱрӱмниҥ учына jетире апаратан турум.

Сӱӱнчини де, ачуны да теҥ аладым.

Меге канат берзеҥ, омок салкыным,

Тӧрӧл jерим ӱстиле мен учайын,

Мениҥ чылабас салкын, санаа канадым!

V

Мениҥ чылабас салкын, санаа канадым.

Jӱрегимде jӱрӱ оморкош, ару сӱӱнчи.

Кандый кӧп инимниҥ нӧкӧрлӧри,

Jогына олор карыгат деп айдадым.

Jаркынду jӱрген jӱрӱмиҥ, jалакайыҥ
Ак-jарыкта тӱҥей ле ӧчпӧй jарыды.

Сеге, карындаш, ол кереес болуп артты.

Иштегеҥ де, сӱӱгеҥ де — ырысту  

                                                              салымыҥ.

Иргееде салкыным ӱшкӱрет, шылырайт.

Айса чычканак ондо бедиренип тылырайт?

«Арыдым» — деп салкыным араай айдат.

Мен де канча катап ӧлӱп, тирилип jадым.

Кижи ӧлзӧ, ойто качан да тирилбес,

ӱргӱлjи jӱрӱм кижиге келишпес.

VI

ӱргӱлjи jӱрӱм кижиге келишпес.

Муҥ jылдарга амырап, уйуктап алала,

ӧскӧ кебер бойына тартынала,

ӧлӧҥ дӧ болуп ойто не ӧзӱп келбес?

Ол jерде ончо jаргыны ӧдӱп,

Ойто jанар дежет кижиниҥ сӱнези.

Jакшы, jаманды бескеге салтан эди,

Кажызы jайа тартар jӱрӱмиҥ кӧрӱп?

Каан ба сен, калганчы тербезен бе,

Jаргы алдында ончозы ондо тӱҥей.

Кинчегиҥ учун сеге ӱргӱлjи кыйын.

Мен билерим, ол до jӱрӱмде

Инимди сакыйт кеен телекей.

Jашта оорып, мен нени сакыгам?

VII

Jашта оорып, мен нени сакыгам?

Айылдыҥ аланчыгында салкын ыйлаган.

«Jӱрӱми jок бала» — деп, кем де айткан.

«ӧлӧрим» — деп, ол тушта санангам.

Оноҥ тӱженедим — чын ла ӧлгӧн 

                                                             эмтирим.

Jадырым мен тереҥ, караҥуй ородо.

Jӱрӱм мен кӱни jок бозом ороондо.

Сыргалjын сындырбай базып jӱредим.

Кайда ак-jарык? Айлыма jанадым мен!

Салкын, салкын! Нӧкӧрим, мени аргада!

ӱстимде тобракты, уур ташты тарт  

                                           аҥтара...

Салкын-куйун ташты аҥтара тарткан,

Кӧстӧриме кӱнниҥ чокторы jарыган.

Jанымда Кӱл-Тегиним, Байкалым, турган. 

VIII

Jанымда Кӱл-Тегиним, Байкалым, турган.

Салкыным меге сӱӱнчилӱ кожоҥ       

                                     кожоҥдогон.

Энем сӱӱнгенине ыйлаган, онтогон:

«Уулчагым! Коручылым!» — Кудайына 

                                         бажырган.

Тенегеш! Бир катап ӧлӧргӧ санангам.

Сӱӱштиҥ одына кӱйӱп, кыйналып,

Jаш, jараш бойым ыйлап, карыгып,

Мен бийик учар боом-кайадаҥ калыгам.

Тоным эдектери канаттар чылап jайылып,

Тӧмӧн шуҥугам, ондо ӧлӱм сакыган.

Jе салкын, салкын мени ӧлӱмге бербес!

Сӱӱнчилӱ каткырып, чечектер ӱстине чачып,

Кӱргӱл чачымды серпип, сыймаган.

Сӱӱш ӧлбӧс! Jӱрӱм узак, ӱзӱлбес.

IX

Сӱӱш ӧлбӧс! Jӱрӱм узак, ӱзӱлбес.

Карындаш! Ижемjи берди сӧстӧриҥ.

Лапту кӧргӧн санаалу кӧстӧриҥ,

Эр jакшызы не узак jӱрбес?

Уйкузы jок тӱндерде ончозы санаада.

Телекей jанымда элестӱ эбирет.

Сениҥ сӱӱнчилӱ кебериҥ кӧрӱнет,

Карыкпай jӱр, эркем, ол талада.

Карларда истер кайылып калар,

Jӱрӱмде изиҥ jӱректерде артар.

Кудай бисти анайда jайаган.

Амадуум бӱтпеди деп карыгып, комыдап,

Jе jӱрӱмге сӱӱнип, оны алкап,

Бичинедим, чочыйдым — ӧй ас арткан.

X

Бичинедим, чочыйдым — ӧй ас арткан.

Айса ууш талкан бедиреп, санааркап,

Бийлердиҥ алдына jалынып, сарбаҥдап,

Ижим бӱдӱрбей ӧлӧтӧн салым сакыган?

Бийлер, бийлер! Jӱректери кату,

Орооныс оору, ак-чек билим ундылды.

Jайнаган сӧзимди кемзи де укпады.

Jоным! Jолым — jӱректе канду чийӱ!

Jас клееди деп салкын шымыранат,

Кайыҥдар эрип, кар шӱлӱреп кайылат.

О, jӱрӱм, болушкай ӧрӧ турарга!

Jаҥарлар jайаарга, кудайла куучындажарга,

Санаамла салымныҥ учурын табарга,

Албатым керегинде чын сӧс айдарга.

XI

Албатым керегинде чын сӧс айдарга,

Столымда jарыткыш, колымда перо-калам.

Санааларым. ӧлӱм, сӱӱш. Нени айткам?

Келер ӧйгӧ кере сӧс айдып саларга.

Салкын теректер баштарында кӱӱлейт.

Карузыш мениҥ jӱрегимде толо.

Jоным кӱӱни уйа тартты ондо.

Амырыҥ унды! Амадуум некейт.

Салкын мени кум тӧҥдӧрлӧ базырган,

Jылтыстарлу теҥериге де учурган.

Тымык Теҥисте* кандый кудай коруган?

Айгустопто* азиат чырайлу арслан.

Ол сеге тӱҥей деп, салкын айткан:

«Сен Jайаачы, jайа, улурка, мактан!»

XII

«Сен Jайаачы, jайа, улурка, мактан!»

Jӱрӱмниҥ судазын, учурын билериҥ,

ӧскӧ ӧйдӧ, ӧскӧ кемjӱде jӱрериҥ,

ӧлбӧзиҥ! Айагыҥда бир ууш талкан!

Салкынныҥ jайым jаҥарын тыҥдап,

Ак чаазынга санаамды айдадым.

Jӱректе jазылбас шыркалу арттым,

Инимди сананып, комыдап, ыйлап.

ӱргӱлjи мени ӱргӱледерге ченежет,

Карындажыҥды ээчий атан дежет.

Айса анда меге килеген, сакыган?

Бажым уурлап, jабыс-jабыс эҥилет,

Меге саҥ башка телекей тӱжелет.

Jебрен улус мени та не уткыган?

XIII

Jебрен улус мени та не уткыган?

Рим jеринде бу ла мен jӱредим.

Таш баканалар, атланттар кӧрӧдим.

Меге он алты jаш. Мен jиит-уулан.

Мениҥ jанымда мендий jиит турган.

Кийгенис ол ӧйдиҥ кеби болгодый,

Кыскачак тонычак. Толголгон чач 

                                                              торкодый,

Бисти кудай кандый jараш эдип jайаган!

Поэзия керегинде ӧкпӧӧрип айдадыс,

Вергилийди, Овийди эске аладыс.

Ыраакта улу кала отторы jарыган.

«Бис кажы ӧйдӧ, кажы талада?»

«Сен jебрен Римде» — деп, нӧкӧрим 

                                                                   айткан.

Оноор мени кандый куулгас апарган?

XIV

Оноор мени кандый куулгас апарган?

Салкыным, мени ойто учур кайра

Агару бийик тӧрӧл Алтайыма.

Ол Кудайга jуук бийиктерде турган!

Тӱш jерим. Ол, байла, чын jӱрӱм.

Бу jӱрӱм коркышту тӱшке тӱҥей.

Арга jоктыҥ сӧзине бу телекей тӱлей.

Болуш jокто кыйналып ӧлди иним.

Караҥуй толыкта кем элбес этти?

Сен мында jӱрӱҥ бе, карындаш?

ӱстиҥе салбазым мен уур таш!

Jайым салкын коолодо jаҥарлазын,

Телекейдиҥ jаражын ол мактазын.

Сен база поэт болуп jайалгаҥ.

XV

Суда-салымнаҥ нени jайнадым?

Сен ойто ло jаныма jаҥарлу келдиҥ,

Сеге jайнайт карган поэт нӧкӧриҥ,

Мениҥ чылабас салкын, санаа канадым.

ӱргӱлjи jӱрӱм кижиге келишпес.

Jашта оорып, мен нени сакыгам?

Jанымда Кӱл-Тегиним, Байкалым, турган!

Сӱӱш ӧлбӧс! Jӱрӱм узак, ӱзӱлбес.

Бичинедим, чочыйдым — ӧй ас арткан.

Албатым керегинде чын сӧс айдарга.

Сен Jайаачы — jайа, улурка, мактан!

Jебрен улус мени та не уткыган?

Оноор мени кандый куулгас апарган?

Сен база поэт болуп jайалгаҥ.

2002 j. октябрь ай — 

2003 j. февраль ай

* * *

Керсӱ, кеен jаҥар бойы ла табылат.tc "Керсӱ, кеен jаҥар бойы ла табылат."
Ол та нени ырымдайт болбогой?

Кемге де кыйын, ӧлӱм, кемге де той!

Сӱӱштиҥ кӱӱзи jӱрегиме томылат.

Ончозы ӧчти, ундылды деп бодогом.

Эриндериҥ роза чечекке тӱҥей,

Кабактарыҥды, карчаа канаттары дебей.

Таҥ атканча jаражыҥла ойногом...

Кеен чечек — быртыбас, уужалбас,

Уужазаҥ да там jаркынду jаранар.

Сӱӱштеҥ, кӱӱнзештеҥ телекей ундылар.

Кӧӧркийим! Кургак тӧҥӧш тӧ чечектеер,

Эринге эрин тийип, ӧрт тӧ кӱйер.

Ол тушта ӧлбӧс jӱрӱм танылар.

2003 j. февраль ай
* * *  

Мен сеге телефон сокпозым.tc "Мен сеге телефон сокпозым."
Ол кӱйе берер: ырыстаҥ, уйаттаҥ?

Айса изий берер — карузыштаҥ,

Сен jаш, jараш... Нени де айтпазым.

Кӱргӱл чачыҥ ийниҥе тӱжет, толголот,

Кӱлӱмjиҥ эрдиҥде jылу уйалу.

Сӱӱжим мениҥ база jажытту,

Ол копту тилдерге де оролот.

Ортобыста талай, унчукпас тайга.

Мениҥ тилим сенийинеҥ база башка,

Ол таштарда ыйлаган салкынга тӱҥей.

Бу ла кӱр кечире кичинек тура,

Кӧзнӧктӧ роза чечек, ары jанда...

Салым — бычу  jок то.  ӧскӧ телекей.

2003 j. февраль ай
*  *  *

Тыҥыску тӧҥичекти сыймагам,tc "Тыҥыску тӧҥичекти сыймагам,"
Коо белиҥди эрке кучактай алып,

Jажытту кӱӱнзешке тыныжым  буулып,

Эрдиҥниҥ изӱзине чек ле кӱй тургам.

Улус билзин, jаргылазын, кайдалык.

Jӱӱлген немелер де деп айдышсын.

Сӱӱштеҥ jӱӱлгейис. Алкыш болзын,

Сӱӱжер эдип кудай jайады. О, ак-jарык...

Ол jаратта сен jарып jӱрериҥ,

Бу jаратта мен табынча ӧчӧрим.

О, кандый ырыс сени кучактай аларга!

Санаамда сениҥ сӱриҥди jурайдым,

Ыраактаҥ кару ӱниҥди угадым,

Окшоп сал, кӧӧркийимди, айдадым 

                                                              салкынга...
2003 j. февраль ай
* * * 

Карлагаштыҥ канаттары,tc "Карлагаштыҥ канаттары,"
Эки бӧкӧн кабактар.

Ол кабактар алдынаҥ
Эрке кӧргӧн jайнулар.

Эрмек jоктоҥ билижип,

Экӱ коштой турганыс.

Санаабысты jажырып,

Сакыган кату салымыс.

Очокто одыс ӧчкӧндӧ,

Ойто канайып кӱйетен?

Каргыш сӧстӧргӧ ӧртӧдип,

Ырысты канай кетейтен?

2003 j.

ЛЕЙЛИ КЕРЕГИНДЕ JАҤАРЛАРtc "ЛЕЙЛИ КЕРЕГИНДЕ JАҤАРЛАР"
Мениҥ Лейлим — Байаным,

Мен — Кӧзӱйке, мен — Меджнун!  
Сени канай табайын?

Эжигиҥ канай ачайын?

Сӱӱш одына ӧртӧдип,

Сӱме таппай мен jӱргем.

Кӧӧркий сени кӧрӧлӧ,

Кӧп jылдарга мен jӱӱлгем.

Мен — Кӧзӱйке, мен — Меджнун,

Jӱрегим мениҥ кызыл кос.

Ак кубардыҥ алдында

Качан да, качан да ол сообос!

Jӱс те курчулу шибеени

Jӱткип мен ӧдӧрим.

Карузыган jаҥарды

Кайран Лейлиге ийерим.

Тохаристан садында

Толунтыҥды таныдым.

Дагестанныҥ кырында

Лейлимди таппадым.

Айгустоптыҥ jеринде 

Адыҥ сениҥ угулды.

Кӧк теҥистиҥ арjанда 
Байаным сомы танылды.

Алтайымныҥ тажында

Адын оныҥ бичидим.

Агаштардыҥ ортодо

Азып, jӱӱлип, мен jӱрдим.

Мениҥ Лейлим — Байаным,

Качан да сеге jетпезим.

Кумду чӧлдиҥ ортодо

Кулузун болуп ӧзӧрим!

Алтайымныҥ ӱстиле

Салкын болуп учарым.

Агаш-ташты кучактап,

Сӱӱштиҥ сызын jайарым.

Кӧӧркий Лейли — Байаным,

Мен — Кӧзӱйке, мен — Меджнун.

Карлу куйун шуурганнаҥ
Калагымды тыҥдагар.

Кемниҥ кӱӱни jараш деп,

Кемзиниш jоктоҥ санангар.

Алтай Меджнун — ол поэт,

Алтайында jӱрген эт.

От-jалбышту сӱӱжине

Оҥдоп кемзи кӧргӧн бет?

2003 j. кыш
* * *

Калак дезеҥ, jаражынай, о, Кудай!tc "Калак дезеҥ, jаражынай, о, Кудай!"
Кайран сени кучактап ийейин?

Бир элеске ырызым сезейин.

Тынымды берейин сеге кысканбай!

Киш кабагыҥда кичинек карычак,

Кирбиктериҥ ӧткӱре сӱӱжиҥ кӧрӧйин,

Карузыган кӱӱниҥди мен билейин.

Качарыҥ сениҥ кызыл таҥдак.

Карузып айткан кайран сӧстӧргӧ
Канайып jылу кару келбейтен?

Jылдар да ӧдӱп, айлар да ажып.

Андый карузыш jок болзо,

Канайдар база, jӱре де бербей.

Ак шуурганла, куйунла оронып...

2003 j. февраль-март айлар
* * * 

Кайран jастар ойто ло тӱжелет,tc "Кайран jастар ойто ло тӱжелет,"
Карузыган кӧӧркийлер jанымда ла jӱрет.

Коо белинеҥ кучактай аладым,

Торко чачына эрке тынадым.

Jаман кӧрбӧ, бӱгӱнги jаражай,

Jаныҥда jарамзып, jалынып турбазым.

ӧдӧ берерим нени де айтпай,

Качан да ундылбас кайкамчыл телекей.

Jылдарды ойто кайра тартала,

Jылынып болбозым сӱӱштиҥ одына.

ӧйлӧ ӧчӧжип, ӧртӧлип турала,

ӧскӧ салымга кӧлӧткӧ болорым.

2003 j. март ай

* * *

Эҥмек тууныҥ арjандаtc "Эҥмек тууныҥ арjанда"
Эркелӱ, кару кижи бар.

Jылдыс чокту кӧрӱште

Jыл эбирбес jажыт бар.

Эргиштий ээлгир сынына

Эптӱ кийген ол кеби.

Элес эткен кӧрӱштеҥ
Кармэн меге кӧрӱнди.

Алтынзымак ол чачы

Толгол тӱжет ийнине.

Кирбиктери алдынаҥ
Килеп кӧрди ол меге.

Jаражыла тыҥзынбайт,

Jаскыда ӧскӧн чечектий.

Ойынду клубта бийелейт,

От jалбырап кӱйгендий.

Сакылтаныҥ татузын,

Залда айса бис экӱ?

Куйун бийелӱ Кармэнди,

Кучактай алзам, ой, кайтсын!

2003 j., кыш

* * * 

Ак мӧҥкӱзи кӱнге мызылдаган,tc "Ак мӧҥкӱзи кӱнге мызылдаган,"
Кӧк чаҥкырга учуп чыккан Кан-Алтай.

Jӱрегисте сӱӱш jарып jайналган,

Jаражыҥла jарыйдыҥ, о Алтай!

О, jайаачы кудай! О, кайракан,

Муҥ jылдарга шибее болгон Тӧрӧлис,

Каныс, терис аккан кайран jерис!

Jажыл мӧштӧр шуултында jаҥарыс,

ӧчпӧй кӱйер одыбыс, ӧрӧ ӧзӧр салымыс.

Баш бол! О кӧк теҥери, кайракан!

Jаҥы ӧйлӧ теҥ алта, калыгым.

Jаранып ӧзӱп, республика jажагай.

Арасейдиҥ jаказында Кан-Алтай

Калыктыҥ шибеези болуп бек тургай.

Алтын туулар Ай алдында jалтыра,

Амыр jатсын бистиҥ текши адалык.

Сӱӱген jерис ырысту болгой jажына,

Алтай, орус, казах бир калык.

Баш бол! О кудай! Кӱн чагылган Алтай!

Агару jерис ару, кеен тургай,

Арасейде албатылар нак jаткай.

Кызалаҥ ӧйди jеҥӱлӱ ӧдӧргӧ,

Кажы ла кижи ырыс, jайым кӧрӧргӧ
Арга бер, Улу Jайаачы! О Кудай! О Алтай!
2004 j. январь ай

* * *

Чӧрчӧк jериндий Алтайысtc "Чӧрчӧк jериндий Алтайыс"
Ак-jарыкта улу кайкал!

Jӱрегис ырысла толуп,

Jаҥарлу сӱӱште jайнал!

Ончо jондор ортодо

Jалынбай омок jӱр.

Качан-качан оодылба,

Келер ӧйгӧ алтын кӱр.

Ак сӱмерлер ӱсти —

Ырыстыҥ кӱни, толун Ай!

ӱргӱлjиге корыган бисти

Агару Алтай, Кудай.

Муҥ jылдар изи

Арчылбас алтай ташта.

Кӱл-Тегинниҥ сӧзи

ӧчпӧс бу да чакта.

Ак-jарыкта ӧссин деп,

Агару Кудай jайаган.

Арасейдиҥ ийдези

Корулап бисти алган.

Канчалыкка кару

Кайран Алтай jерис.

Сеге быйан, алкыш,

ӧчпӧс jаркын сӧзис.
2004 j. январь ай

* * *

Туманду тууныҥ кӧксиндеtc "Туманду тууныҥ кӧксинде"
Туруна деген куш ыйлайт.

Туштаган кару кӧӧркийди

Туура салым ал барат.

Агарган састыҥ арjанда

Аҥыр деген куш ыйлайт.

Айдышкан кару кӧӧркийим

Азып кайдаар jӱр калат?

2004 j. май ай

АЙРЫЛЫЖАР АЛДЫНДАtc "АЙРЫЛЫЖАР АЛДЫНДА"
Айрылыжар алдында...

Айткан сӧзиҥ апту не?

Jаражыҥла jарыдып,

Ыраганыҥ ачу не!

Илби-тарма сӧстӧрди

Теҥериге бичиирим.

Кӧӧркийим, сӱӱгеним,

Сеге мӱргӱп jӱрерим.

Ол кайкал jажытты

Чечектерге айдарым.

Jылым кайа шыҥына

Шымыранып саларым.

Агаштардыҥ бӱринде

Артып калар jаҥарым.

Jаражыҥа эзирип,

Jаркындалып артарым.

Jылтыс чокту кӧзиҥнеҥ
Jылуны айса табарым?

Кол тийбеген коо сыныҥ
Колымла айса сыймаарым?

Эки соксок тӧҥичек,

Эркелеп айса jайкаарыҥ?

Эриндериҥниҥ изӱзин,

Оныла ӧртти саларыҥ?

Тегенектӱ чечегим

Тегиндӱ эмес jайалган.

Элесте, бир тушташ!

Кудай оной jайаган?

2004 j. июль ай
* * *

Агычакла маҥтаганtc "Агычакла маҥтаган"
Теп ле тегин суучак.

Тегерик кӧстӧри jылтыстый

Теп ле тегин кызычак.

Кӧзӱйкени сен санап,

Карып калдыҥ, кӧӧркийек!

Jаш jӱрегиҥ тыҥыскып,

Jайнаганыҥ не керек?

Кӧзӱйке бойы карыйла,

Кӧзи кӧрбӧй барды ба?

Алтын jалду ак-боро

Jолын таппай асты ба?

Чолмон болгон кӧстӧрин

Чокыды айса кускундар?

Jаҥар толгон jӱрегин

Челдейт айса коҥыстар?

Jе сакы, сакы, кызычак,

Ижемjи капшай ӧлбӧйтӧн.

Кӧзӱйкениҥ сӱӱжи,

Кӧӧркий, качан да ӧчпӧйтӧн.

2004 j. июль ай

ТӱШ JЕРИМДЕtc "ТӱШ JЕРИМДЕ"
Кайран мениҥ коручым,

Кудайга тӱҥей кожоҥчым

Пушкин келди тӱжимде.

Сӱӱнчилӱ мен кыйгырдым:

«Сӱнебис бистиҥ тушташты!

Кайрылыкта кайыр боомдордо,

Каан jуртаган талада...»

Кара чачы толголгон,

Кара кӧстӧри чагылган

Кучактай алды. О, кудай!

Ончо шырам ундылды,

Кӧстӧрим jажы кургады.

Улу кижиниҥ сӱнези

Учуп келди кайдаҥ да,

Jылтыстарлу теҥеридеҥ,

Jылдар ӧтпӧс ыраактаҥ?

«Александр Сергеевич!

О, кудай!» — деп унчуктым.

Jардак ӱнинеҥ ойгонып,

Jаҥыскан jаттым тӧжӧктӧ.

Сӱӱнчидеҥ, ырыстаҥ
Jарый берди телекей.

Улу поэттиҥ jарыгы —

Меге ол кӱн эмей...

Поэзияныҥ кӱни

Салым jолыҥда чалыды.

Шыркалу мениҥ jӱрегим

Ойто ло тын алынды.

Сен де шыраны кӧп кӧргӧҥ,

ӧлӱмди jеҥип jарыдыҥ.

Ол jарыктыҥ алдында

Тын берет кереес jаҥарыҥ.

Сӧккӧни сӧксӧ, кайдалык,

Тагылда одыма тӱкӱргей.

Jаҥарлу jараш телекей

Сӱнем ондо ол jӱргей.

2004 j. июль ай

* * *

Коронду октордоҥ шыркалу,tc "Коронду октордоҥ шыркалу,"
Коптордоҥ, каргыштаҥ шыралу

ӧлӱп jадым мен, Байаным,

Карыгып jадым, кайраным.

Эмчиликтиҥ бу ак туразы

Экинчи айлым болды ба?

Санаам бийик кырларда,

Бойым — ак тӧжӧктӧ.

ӧлӱп калзам, айса, торт,

ӧчтӧр айса jоголор?

Тӧгӱн де болзо, jараш сӧс

Сӧӧгим jанында айдылар?

Кандый кызыл ол чечек,

Тегенектӱ ол эмтир.

Карузыган ол кӧӧркий

ӧскӧ jуртка салертир.

Ак кийимдӱ jаш кӧӧркий

Эмди-томды экелет.

Ак булуттыҥ ар jаннаҥ
Тӱш келгендий билдирет.

Jабаганныҥ боочыда

Сакып алзаҥ, Байаным.

Jаш jӱректиҥ jаҥарын

Jаҥарлап берзеҥ, кайраным.

Сӱӱш айса сӱӱш эмес,

Сӱмелениш айса болды ба?

Кӧзӱйиҥ сениҥ ӧлӱп jат,

Сӱӱнип кускун чокыйт па?

Кулузындый сениҥ белиҥди

Кучактай алзам кайдадым.

Изӱ сениҥ тыныжыҥ
Тынган болзом, кайраным.

Сооп бараткан эрдимди

Айса ол jылыдар?

Арып калган jӱрегим

Айса тын алынар?

Эмчилик, ак палата,

Эске сени аладым.

Jӱрегим мениҥ тууларда,

Бойым — ак тӧжӧктӧ.

                 2004 j. 25 июль, эмчилик

БУУРЫМАЙtc "БУУРЫМАЙ"
Ой, буурымай, буурымай!

Буурыл токой Алтай.

Эрчиш суузы канла акты.

Элим кайда? О, Кудай!

Каандыктаҥ не артты?

Кара кумдар базырды.

Баатырлар jеҥ jастанды,

Аргымактар jал jастанды.

Буурамайлу ӧдӱкти

Ойто кийер салым jок.

Буурыл токой Алтайга

Ойто jанар арга jок.

Кан тӧгӱлген jеристе

Кара кускун айланат.

ӧскӧ jытту улустар

ӧчӧп биске каткырат.

Ой, буурымай, буурымай!

Бу да Алтайды блаажат.

Кудайдаҥ энчи jеристи

Бистиҥ jер деп айдыжат.

ӧлӱмде ыйлайдыс — буурымай,

Сӱӱнип каткырадыс, ох, буурымай!

ӧлӱнбегер, кайран jаштарым,

ӧрӧ ӧс, кару калыгым!

Кемниҥ бӱгӱн байрамы?

Кандый салым сакыды?

ӧҥзӱре сезимдер кыйнады.

Кайда Кӧзӱйим, Манасым?

Кайда Лейлим, Байаным?

Алтайым кайкал jаражын!

Ой, буурымай, буурымай!

Калганчы jуртыс, Тӧрӧлис,

Корула бисти, о, Кудай!

                  2004 j. октябрь ай

* * *

Карыды деп сананба,tc "Карыды деп сананба,"
Канадым эмдее сынбаган.

Калапту мен деп тыҥыба,

Торсугыҥ сениҥ катпаган.

Ченеп келген немени 

Челип ийер кӱчим бар.

Ай jаркынду jарашты

Аптап айдар сӧзим бар.

ӧлӧримди сакыба,

ӧчӧжӧрдӧ jӱрерим.

Jакшы учун тартыжып,

Эмди де jарып кӱйерим.

2004 j.

* * *

Толгомолду чачыҥдаtc "Толгомолду чачыҥда"
Тоорчык уйа тартты ба?

Орык jолдыҥ учында

Jӱрӱм чиймеп калды ба?

Кӧрӱжерис? Айса jок?

Кӧӧрӧп нени айдайын?

Салым jолы башка ол,

Санааркап канай барайын?

Карузыган кӱӱнимди

Карлу шуурган бас салар.

Кургап калган jалбырак

Куйун-салкын учурар.

Сениҥ колыҥ jылузы

Алаканымда арт калды.

Сӱӱген кӧстӧр чокторы

Jӱрӱмде jолым jарытты.

Тоорчыктар кожоҥдойт.

Торко бӱрде jажынып,

Кара кӧстиҥ кырыла

Кӧрӱп алзаҥ карузып?..

2005 j. февраль ай

* * *

Кӱй, ӱспекчин, кӱй,tc "Кӱй, ӱспекчин, кӱй,"
Столым ӱстин jарыт.

Ак чаазында сӧстӧр,

Ондо сӱӱш, jажыт.

Сениҥ адыҥ адабай,

Карузып отурым.

Сӱӱдим деп айтпай,

Сӱриҥди санандым.

Кӱй, ӱспекчин, кӱй,

Таҥ эмди де ыраак.

Кайкамчыл jараш телекей,

Кӧӧркийим, ондо артаак.

Кызыл чийне кылбыркай

Кызыл таҥдый jараш.

Кару, jылу jай.

Бис экӱ чек jаш.

Jӱрӱм — кату ченелте.

Бис канатту, jайым.

Изӱ кучакташта

Кайранымла ырадым.

Сениҥ кӧстӧриҥде

Jылтыстар чогы.

Сени, мени ӧртӧйт

Сӱӱштиҥ оды...

Кӱй, ӱспекчиним, кӱй!

Ончозын айдайын,

Jӱрегим, jары, кӱй!

Кереестеп салайын,

Мени таштаба.

ӱспекчин, кӱй, jарыт,

Кудайга апар,

Ондо ӱргӱлjи jаркыны.

2005 j. 14 февраль

* * *

Качан да, качан да карыкпа, поэт.tc "Качан да, качан да карыкпа, поэт."
Кайран чечектер оҥып та калза,

Кару нӧкӧрлӧриҥ ырап та барза,

Кату тудун, алып бол, поэт!

Кӱчӱркеп сени базынып та турза,

Кӱкӱрт чилеп кӱзӱреп те турза,

Бийик бол, поэт, ол тушта.

Копчы, jабарчыдаҥ коркыба.

ӧкпӧзи ӧчӱп айса ол сананар?

ӧрӧкӧнди не базындым деп?

Jӱрӱмде уйадын бойы мекелеп,

Чын эттим деп айса тыҥзынар?

А, кайдалык!.. Кара ийде салкын

ӱспекчин одын ӧчӱрип те ийгей,

ӧлӧр кӱниҥди меҥдедип те ийгей.

Качан да, качан да коркыба, поэт!

2005 j. февраль ай

* * *

Jас келер! Сӱӱген куштарымtc "Jас келер! Сӱӱген куштарым"
Канаттары алдында jылу экелер.

Jас келер! Jаражыла кайкадып,

Алтайым кыстары jаҥарлу келер.

Ойто ло ончозын эске алынып,

Олорды ырысту кӧрӱп турарыҥ.

Jажыл кайыҥдар ары jанында

Тойдо кожоҥдор кӱӱзин угарыҥ.

Сӱрнӱкпе, поэт, сӱӱнип jӱр!

Сӱӱш качанныҥ качан да ӧлбӧс.

Ак-jарыктаҥ jӱре де берзеҥ,

Сӱӱштиҥ оды качан да ӧчпӧс.

Чаҥкыр кырларда, jажыл агашта

Jаҥардыҥ кӱӱзи артып калар.

Jас келер! Сӱӱштиҥ кужы

Jӱрегиҥе ойто ло уйа тартар.

2005 j. март ай

* * *

Торко бӱрлер аразындаtc "Торко бӱрлер аразында"
Тоорчыктар уйалайт.

Айдыҥ тӱнде, тымыкта

Сӱӱшти мактап jаҥарлайт.

— Кайраныҥ сениҥ кайда? — деп,

Кару куштарым сурулайт.

Jӱрегимде ый ла сӱӱш

Таҥдак чылап jымырайт.

Канча jылдар ӧтсӧ дӧ,

Кече ле болгон немедий.

Ак чечектер арjаннаҥ
Кара кӧстӧр кӧргӧндий.

2005 j. март ай

JӱРӱМИНИҤ КАЛГАНЧЫ КӱНДЕРИНДЕ ЧӱМДЕЛГЕН, ТЕРИЛБЕГЕН, УЧАЛБАГАН ӱЛГЕРЛЕРtc "JӱРӱМИНИҤ КАЛГАНЧЫ КӱНДЕРИНДЕ ЧӱМДЕЛГЕН, ТЕРИЛБЕГЕН, УЧАЛБАГАН ӱЛГЕРЛЕР"
* * *

Jакшы ла jӱрген нӧкӧрим эди,tc "Jакшы ла jӱрген нӧкӧрим эди,"
Jаманы тудуп, ол та нени сести?

Эзен сураган колымды тутпай,

Эки бычактый кӧстӧриле кести.

Улустыҥ сӧзи бе айса нези?

Учук чылап бу не чоҥо берди?

Jӱрӱмниҥ магы, байдыҥ нерези

Jӱӱлтип салды? Нениҥ белгези?

ӧштӧжӧргӧ бисте ӧй jок эмди.

ӧчӧп, ченеп не кылайдыҥ?

Карузыжып jӱрген кару jылдарды

Калjуурып не туура таштадыҥ?

Талай эмес, талбынты суу

Таҥ атканча кургап та калар.

Карузыган кӱӱниҥ тӧгӱн болзо,

Кандый тӱбек? Оны не сананар?

* * *

Агаштарысты блаап алдылар,tc "Агаштарысты блаап алдылар,"
Алтайысты база айрып алар.

Ыйлабагар, улус, карыкпагар, улус,

Тӱҥей ле кара тобрак артар.

Сеге тӱҥей ле не де келишпес

Кеjириҥ кырлаҥдап, укааркап та турзаҥ.

Сени кижи деп олор килебес

Канай та jайназаҥ, канай та ыйлазаҥ.

Кӧчигиҥе тебип тӱжӱр ийер,

Ийт чилеп кыҥзып, иргеде jадарыҥ.

Айса кижи адыҥды jылыйтпай,

Бойыҥа бойыҥ оро казарыҥ?

* * *

Кели-Чур! Калганчы тӱркӱт-каганtc "Кели-Чур! Калганчы тӱркӱт-каган"
Тӧӧлӧстӧр уйазынаҥ ол чыккан.

Кайран Алтайды, калыгын коруган,

Алтайда тӧгӱлген кызыл кан.

Сегизен jашка jеткен де болзо,

Селес эдип, jана баспаган.

Тӱмен ӧштӱлер курчап келерде,

Болот кылыжын ушта тарткан.

Кылышла чапкан, jыдала сайган,

Агарган чачы салкынга jайылган.

Алтын куйагы кӱнге чагылган,

Кызыл каны jалбырап аккан.

Ат ӱстинеҥ алып-кезер jыгылган,

Аргымак ады jал jастанган.

«ӧлзӧ дӧ, мынай ӧлӧр керек!» — деп,

ӧкпӧӧрип ӧштӱлер мында айдышкан.

«Jӱрзе де, мынай jӱрер керек!» — деп,

Баштарын эҥилтип, башчылар унчуккан.

Кайрулыктыҥ кайыр jеринде

Каган-баатырды корымдап салган...

* * *

Быйан болор деп сананба, поэт,tc "Быйан болор деп сананба, поэт,"
Быjар сӧстӧрди, каргышты угарыҥ.

Албатым деп jаҥарлап та jӱрзеҥ,

Алдамы немелер jаргызында турарыҥ.

«Поэттеҥ оноҥ кандый туза?» —

Бойын кынjылап, кӱлӱп каткырар.

Аштап, шыралап ӧлӱп калза,

«Андый керек ого!» — деп сӱӱнип сананар.

Буурсак кӧӧркий jаҥарыҥ кычырып,

Кеендик телекейге jедип ле барар.

Сӱӱштиҥ ийдезине jӱреги jымырап,

Jаактары тӧмӧн jылу jаштар агар.

Jараштыҥ учуры сӱӱндирип, кыйнадып,

Jаҥы телекей jӱрӱмде ачылар.

Карыкпа, поэт, кандый да болзо,

Калыгыҥ сеге алкыш айдар...

* * *

Мени ончо jанынаҥ курчап келдиtc "Мени ончо jанынаҥ курчап келди"
Калjу тенектер, кара санаалу ӱзӱттер.

Канайдар олорды? Садынчак немелер.

«Поэт! ӧлӧр ӧйиҥ келди!» — дешти.

ӧӧчтӧри кырлаҥдап, ӧштӧп jӱрӱ.

«Бис албаты учун!» — дешкилейт.

Кемиҥ сениҥ уйалар jӱстӱ?

Мениҥ сӧзим — ол курч jыда.

Jескимчилӱ копчыны оныла сайбазым.

Ороны кас — оны кӧрӧр салым.

Санааҥ кара — сен ого кара...

Оро казаачы, ого бойыҥ тӱжериҥ,

Каргыжыҥ ойто бойыҥа келер.

Адай Эрлик сенеҥ каруу некеер.

Кудай болушпас, оны сен билериҥ!

* * *

Мени ончо jанынаҥ курчап келдиtc "Мени ончо jанынаҥ курчап келди"
ӧштӱлерим, бойлорын jобол деп аданып,

Кылыштарла кезип, согоондорло адып,

«Сениҥ ӧйиҥ ӧткӧн эмди» — дешти.

Jе мениҥ тайагым — ол курч jыда,

Ого тайанып, jыгылбай турадым.

«ӧй эмди де бар менде» — деп айдадым.

Согооным кожоҥын сен, ӧштӱӱм, тыҥда.

Улу Кели-Чур ӧбӧкӧ-абам чылап

Калjу согушта ӧштӱлерди jоткондой чабып,

Аргымак адымнаҥ jыгылгайым!

Кажайган чачым кардый агарып,

ӧштӱлеримди ӧлӱмимле коркыдып,

Алтай jеримде ӱргӱлjиге арткайым.

* * *

Карда истер кайылып калар,tc "Карда истер кайылып калар,"
Канча jылдар ӧткӧнин билбезиҥ.

Карузыган сӧстӧр jӱректе артар,

Кару кӧстӱни база кӧрбӧзиҥ.

ӧскӧ салымду, ӧскӧ jуртта

ӧргӧӧдӧ эмес, чадыр айылда

Бойыныҥ салымы, бойыныҥ ырызы.

Ол чийӱни ӧдӱп болбозыҥ.

Сӱрӱжип ого jедип барзаҥ,

Сӱлтер болор деп ол сананар.

ӧчкӧн отты камыспа ойто

ӧчӧди деп сӱӱгениҥ сананар.

Маҥырла jытанган чаҥкыр меесте

Ташта бичилген сӧстӧр арчылды.

Jас ла келзе, сеге тӱҥей

Jанымда чечек jайканып сӱӱнди.

* * *

Слер бектер эмес,tc "Слер бектер эмес,"
ӱч jамылу тархан.

Бийлер де болзоор —

ӱч таракан.

Тонукӱйӱк тирӱ,

Топчылар бек.

Оны ӧлтӱрерге

Ийде-кӱч керек.

Бирӱҥ удабас тайкылар,

Экинчиҥ jамыдаҥ айрылар.

ӱчинчиҥ санаа алынар?

Jе уйатту кылыгы артар...

* * *

Та оны не сӱӱгемtc "Та оны не сӱӱгем"
Кызыл ару чечекти?

Кыс кӧӧркийдиҥ кебери

Ондо jуулган, мен билгем.

Jараш jыдыҥ тынадым

Тегенегиҥе ачу кададып.

Оны сӱӱнип окшойдым

Эриним jалбышка алдырып.

Роза чечек не ӧстиҥ
Мениҥ чаҥкыр кырымда?

Jаражыҥла кайкадып,

Сӱӱжиҥле эркелӱ jапсып,

Эриндериҥ эрке jайып,

Кӱлӱмjи сыйлазаҥ jажыркап,

Поэттиҥ jӱрегин jайнадып,

Сӱӱп, эрке кучактап.

Тегенек кадаза, кадагай,

Jӱрегимнеҥ кызыл кан аккай.

Айса сӱӱжис тӱш чилеп

Бу jӱрӱмде ундылгай.

* * *

ӱргӱлjиге чӧҥӧргӧtc "ӱргӱлjиге чӧҥӧргӧ"
Меҥдебе, о, кайдалык!

Jаркынду Кӱн чалыган

Эзендик болзын, ак-jарык!

Jӱрӱм уур деп ыйлаба,

Оноҥ сеге кинчек jок.

Карыкчалдыҥ кийнинеҥ
Сӱӱнчи келер ол омок.

Кӱннеҥ, айдаҥ, jылтыстаҥ
Ийде келер — ижен jӱр.

ӧлӱм jараш болбойтон

Оны сен ары сӱр!

Jарым да тынду кижи

Jӱрерге ол амадайт.

Сен jаш, сен jараш,

Сӱӱш сени кучактайт.

* * *

Маҥыр jытанган кырлардаtc "Маҥыр jытанган кырларда"
Маринам, мени сакызаҥ?

Тандалай чечек ол чылап

Таҥла кожо jарызаҥ.

Толгомолду кара чачыҥды

Толгой тудуп, каткырзаҥ.

Костый изӱ эрдиҥле

Кожоҥымды jарытсаҥ.

Ойын эмес, билериҥ,

Ойто сӱӱш келбейтен.

ӧчӱп калган кара кос

Ойто качан да кӱйбейтен.

Оныҥ учун ол отты

ӧчӱрбей, эркем, jӱрелик.

Сӱӱш — ӧлзӧӧс тӧ ӧлбӧйтӧн

Ол кайкамчыл ӱргӱлjик.

* * *

Jӱрегим кӱл де болуп калза,tc "Jӱрегим кӱл де болуп калза,"
Jӱс jылдар ӧдӱп, ойто ло тынданар.

Карузып айткан кайран сӧстӧрим

Кандый бир кӧӧркий jӱрегинде jаҥылар.

Сӱӱш, jайну, ӱргӱлjи сакылта

Сени изӱ кучактай алар.

«Эрке Лейлам, ундыба мени!» —

Эрдиҥнеҥ эзин окшоп салар.

* * *

Бу кӱн кайкамчыл jараш.tc "Бу кӱн кайкамчыл jараш."
Кӱӱктиҥ ӱнинде алтын тамчылар.

Олор тамат, jӱрегимде jааш.

Кӱн jаркыны, мӧҥӱн jаҥмырлар,

Jажыл телекей, кӧк теҥери.

Кажы ла бӱрде кӱнниҥ тамчызы,

Артабас-арыбас сӱӱштиҥ jылтысы.

Кайраным! Капшай кел бери!

Бир ле катап кӧрӱп алайын,

Кудайдаҥ сеге ырыс сурайын.

Jаныҥда уйалчак уулчактый турайын,

Кажайган чачымды ундып салайын...

Jажынбайлы! Недеҥ уйалар,

Ару сӱӱшти оны не jажырар?

Сӧгӧ айтса, биске мак болгой.

Кайдалык! Кем канай оҥдогой.

Кӧрбӧдим сени... Jыл ӧтти,

Кӧӧркий сен кайда jӱредиҥ?

Сӱӱжиҥ айса ол ӧчти?

Сӱмени, сӱӱгеним, билбейдиҥ?

«Карузып jӱрӱм, кӧӧркий» — деп,

Каткырып эрке айт салзаҥ.

Керек болзо килеп, тӧгӱндеп,

Кӧӧркийим ырап, jӱр калзаҥ.

Сӧзликtc "Сӧзлик"
 1 Шуну – Ойрот-каан Коҥодойдыҥ оочы уулы (Б. Я. Бедюровтыҥ аjарусы).

 2 Кӧзӱйке ле Байан. Алтай чӧрчӧктӧҥ. Бистиҥ Ромео ло Джульетта, эмезе Тахир ле Сухра.

 

3 Меджнун (араб тилинде)  сӱӱштеҥ jӱӱлген, сагыжын jылыйткан кижи.

 4 Айгустоп - Египет

 5 Jопон jери.

